
Lian Makloke hosi Ministru Edukasaun
S. E. Bendito dos Santos Freitas, MA

Timor-Leste rai ida-ne’ebé ki’ik, maibé ho poténsia boot. Realiza poténsia ne’e depende ba ita 
nu’udar umanu.  Família sira iha responsabilidade atu kuda fini di’ak, no Ministériu Edukasaun, 
hamutuk ho inan-aman sira, presiza fó kuidadu boot ba fini sira-ne’e, hodi rega, hasai du’ut fo’er, 
no fornese naroman ne’ebé presiza.  Tuir Direitu Internasionál, ita-nia Lei-Inan, no mós ita-nia 
konxiénsia morál, labarik sira hotu iha direitu ba edukasaun báziku ho kualidade.

V Governu Konstituisionál fó énfaze boot kona-ba edukasaun.  Programa V Governu nian garante 
atu fó asesu ba labarik sira hotu ba edukasaun ensinu báziku nian ida ho kualidade.  Atu halo 
ida-ne’e, planu promete atu dezenvolve no implementa kurríkulu eskolár ida-ne’ebé modernu, 
ho ninia área pedagójiku adekuadu ba ita-nia realidade.  Programa ne’e mós dehan katak sei 
redús abandonu eskolár, dezenvolve partisipasaun alunu sira-nian ne’ebé sira-nia lian sai hanesan 
barreira ida ba aprendizajen no susesu eskolár, intródus metódu aprendijazen ida sentradu ba 
labarik, fornese materiál hanorin-aprendizajen nian ho kualidade, no halo melloria radikál iha 
kualidade sistema ensinu.

Intervensaun boot ida-ne’ebé Ministériu Edukasaun halo hodi koko atinje meta sira-ne’e mak 
halo reforma kurrikulár. Reforma ne’e hala’o ho aspetu rua. Aspetu dahuluk kona-ba konteudu, 
ne’ebé asegura katak buat ne’ebé aprende mak kontestualizadu ba Timor-Leste duni.  Buat ne’ebé 
aprende loro-loron iha sala laran mak sei fó benefísiu duni ba labarik nia moris - moris ne’ebé 
sira hala’o loro-loron iha sira-nia ambiente, komunidade nia le’et no iha familia laran mak sei 
ajuda forma sira atu sai sidadaun ki’ik sira-ne’ebé fiar an no mós hakraik an. Atividade no livru 
sira-ne’ebé kanorin sira sei halo no lee sei kultiva sira-nia sentidu nasionalizmu, patriotizmu, no 
respeitu ba ninia rain, ninia kultura, ninia komunidade, ninia istória, ninia família, no ninia an 
rasik.  Siénsia no matemátika sei aprende ho materiál ne’ebé nia kaer rasik, hodi komprende katak 
siénsia la’os buat ne’ebé abstratu no teorétiku, maibé buat ne’ebé ema hotu uza iha sira-nia moris 
loroloron.  Lian sei hanorin ho maneira ida-ne’ebé sistematizadu, no asegura katak labarik hotu 
sei bele komprende konseitu akadémiku sira, no mós sei iha baze sólidu ho lian ofisiál rua.

Aspetu daruak mak pedagojia no apoiu ba manorin sira.  Kurríkulu ida-ne’e hanesan instrusaun 
jerál hodi sai hosi fatin ida to’o fatin seluk.  Maibé kurríkulu ida-ne’e mós mai ho planu lisaun 
loro-loron nian, ne’ebé sai hanesan mapa detalladu ba manorin ida-idak, hodi bele hanorin ninia 
alunu sira ho ativu, ho atividade sira-ne’ebé provoka hanoin krítiku, análize, no kriatividade.  
Planu lisaun sira-ne’e tenke tuir loro-loron.  

Ha’u hakarak hato’o ha’u-nia obrigadu wa’in ba ema hotu ne’ebé envolve iha projetu enorme ida-
ne’e:  ba asesór sira, nasionál no internasionál, ba manorin no formadór sira hosi Ministériu 
rasik ne’ebé serbisu kole atu hetan rezultadu furak ne’e, ba eskola sira-ne’ebé fó sira-nia hanoin 
no opiniaun ne’ebé sai folin boot, no organizasaun no ema hotu ne’ebé fahe sira-nia matenek no 
esperiénsia, hodi halo kurríkulu ne’e sai Timór nian duni.  

Kolega manorin sira, ha’u-nia agradesimentu boot ba Ita-Boot sira hotu.  Ha’u fiar katak ita hotu 
hakarak fó edukasaun ne’ebé di’ak liu ba ita-nia jerasaun tuirmai.  Ha’u mós fiar katak Ita-Boot 
sira sente responsabilidade boot ba knaar importante ne’ebé simu nu’udar manorin.  Timor-
Leste nia futuru iha Ita-Boot sira-nia liman duni, tanba Ita-Boot sira mak iha priviléjiu boot atu 
akompaña labarik sira iha sira-nia viajen hodi hetan matenek no esperiénsia ne’ebé presiza hodi 
bele sai sidadaun sira iha futuru ne’ebé lori ita-nia rai ba oin, ho dame no dezenvolvimentu.  Ha’u 
mós fiar katak Ita-Boot sira sei trata kanorin sira ho respeitu no pasiénsia, hodi sira mós sei sai 
ema respeituozu no laran-luan.  Halo favór lee kurríkulu ne’e didi’ak, pratika prinsípiu sira-ne’ebé 
temi ho loos, prepara lisaun sira ho kuidadu, no fó lisaun sira ho domin. Hamutuk ita hotu bele 
alkanza melloria radikál edukasaun nian, ne’ebé sai meta governu nian, maibé mós ita-nia mehi 
hotu.

Lian Makloke Hosi S.E. Ministru Edukasaun

Eskola hirak-ne’e mak eskola sira-ne’ebé hakerek-na’in sira konsulta, no vizita hodi halo observasaun, pre-pilotajen no 

pilotajen:

Konsulta*

ne’ebé hala’o ona ho ajénsia edukasaun, sosiedade sivíl no individuu sira inklui:

EBC 1,2,3 Osso-Huna, Baucau 

EBC 1,2,3 Purugoa – Bobonaro

EBC 1,2,3 das Flores, Aileu Villa (Pilotajen)

CEBC 1,2,3 Santa Madalena de Canossa, Dili

EBC 1,2,3 Cassait, Liquica (Pre-Pilotajen)

EBC 1,2,3 Dom Caileto, Bobonaro (Pre-Pilotajen)

EBC 1,2,3 Farol, Dili (Pre-Pilotajen)

EBC 3 Laclubar, Manatuto

EBF 1,2 Camanaça, Covalima (Pilotajen)

EBF 1,2 Matata, Ermera (Pre-Pilotajen)

EBF 1, 2 Comoro, Dili

Abut Timor

Barnabé Barreto Soares

ACbIt (Asosiasaun Chega ba Ita Hotu)

ACCTO (Asosiasaun Komunidade Xineze Timor Oan)

Agape

AlFeLa (Asisténsia Legál Feto no Labarik)

ALMAMOR (Asosiasaun Nasionál Múzika Timor-Leste)

Alma Sisters

AMKV (Asosiasaun Mane Kontra Violénsia)

AMRT (Arkivu no Muzeu Rezisténsia Timorense)

APSC-TL (Asia Pacific Support Collective – Timor-Leste)

Armindo Maia

Arte Moris

Asia Foundation

EBF 1,2  Metiaut, Dili (Pilotajen)

EBF 1,2,3 Ailuli, Manufahi (Pilotajen)

EBF 1,2 Malahara, Lautem (Pilotajen)

EBF 1,2 Mantane, Aileu

EBF 1,2 Obrato, Manatuto (Pre-Pilotajen)

EBF 1,2 Orlalan, Manatuto (Pre-Pilotajen)

EBF 1,2 Railaco Vila, Ermera (Pre-Pilotajen)

EBF 1,2 Uma Forma, Ainaro (Pilotajen)

EBF 1,2 Tibar, Liquisá 

CEBC 1,2,3 Maria Auxiliadora, Comoro, Duku

Esc. Referência de Lospalos

EBF 1,2 Central, Baucau

ADTL (Asosiasaun Defísiensia Timor-Leste)

ASSERT (Asosiasaun Hi’it Ema Ra’es Timor)

BESIK (Bee Moos no Saneamentu iha Komunidade)

Biblioteka Ermera

CAC (Komisaun Anti-Korrupsaun)

CAPES Brasil (Coordenação de Aperfeiçoamento de Pessoal de Nível Superior)

Care International

Caucus Feto iha Parlamentu Nasionál 

Centro Juventil, Taibessi 

Centro Produção Audiovisual

Child Fund

Christine Cabasset

Clinton Fernandes

Departamentu Tránzitu no Seguransa Rodoviaria, PNTL

Dili International School

Diresaun Nasionál Reinsersaun Sosiál (DNRS)

Direção Nacional do Parque Nasional e Áreas Protegidas 

DIT (Dili Institute of Technology)

DNFA (Direção Nacional de Formação Agrícola)

Domingos Alves

Douglas Kammen

GFFTL (Grupu Feto Foin-sae Timor-Leste)

Guteriano Neves

Haburas

HDMTL (Halibur Defisiente Matan Timor-Leste)

Handicap International Timor-Leste

Helen Hill

Hesperian Foundation

Homo Bhabha Centre for Science Education

ICFP (Instituto Católico de Formação de Professores) Baucau

INFORDEPE (Instituto Nacional de Formação de Docentes e Profissionais da Educação)

Instituto Superior de Filosofia e de Teologia

ISMAIK (Institutu Sekolar Maun Alin iha Kristu)

Josh Trindade

JSMP (Judicial System Monitoring Programme)

Katilosa

Klibur Domin

Klínika Bairru Pité

Klínika PAS 

Komisaun Nasionál Edukasaun

Komisaun Nasionál UNESCO Timor-Leste

Komisaun Nasionál Peskiza no Elaborasaun Istória Luta Feto Timor–Leste

KONEKTIL (Konsellu Nasionál Edukasaun Katólika Timor-Leste)

La’o Hamutuk

Lisa Palmer

Lurdes Bessa, Membru Parlamentu Nasionál

Marie Stopes International Timor-Leste

Mary MacKillop Institute

Mateus Gonçalves

Ministériu Agrikultura e Pescas

Ministériu Defeza no Seguransa

Ministériu Justisa

Ministériu Saúde

Ministériu Sosiál Solidariedade

Ministériu Turismu

Moris Rasik

NGO Belun

NGO Ka-Tufuno, Los Palos

Nug Katjasungkana

OIPAS (Observatório da Igreja Para os Assuntos Sociais)

Padre Aguedo Palomo

Padre Manuel Pinto SDB

Padre Martinho G. Da Silva Gusmão

Parke Nasionál

Paz y Desarollo

PDHJ (Provedoria Direitus Umanus no Justisa)

PERMATIL (Permakultura Timor-Leste)

Plan International

PNTL (Polisia Nasionál Timor-Leste)

Rede Feto

RHTO (Ra’es Hadomi Timor Oan)

Ros Dunlop 

Secretaria Estadu Arte no Kultura

SEPI (Sekretariu Estadu ba Promosaun Igualdade)

SESIM (Sentru Estudu Siénsia no Matemátika)/Komisaun 
Nasionál UNESCO Timor-Leste

Sekretariu Estadu ba Desentralizasaun Administrativu

Sekretariu Estadu ba Juventude no Desportu

Sekretariu Estadu ba Arte no Kultura

Sekretariat Pos-CAVR

Share

Terry Russell

Timor Post

TLCE (Timor-Leste Coalition for Education)

T-Map (Timor-Leste Mapping Institute)

Timor Aid

UNDP (United Nations Development Programme)

UNESCO (United Nations Educational, Scientific and Cultural Organization)

UNFPA (United Nations Population Fund)

UNICEF (United Nations Children’s Fund)

UADU-RCO UN (Unidade Asesoria ba Diretu Umanu-Resident Coordinator, United 

Nations)

UNPAZ

UNTL (Universidade Nacional Timor Lorosa’e) inklui membru sira husi 

Departamentu Matemátika no Departamentu seluk iha Fakuldade de Educacao, 

Artes e Humanidades, Fakuldade de Engenharia, Ciencia e Tecnologia, no 

Departamentu Dezenvolvimentu Komunitariu iha Fakuldade de Ciencias Sosiais 

UN Women

WHO (World Health Organisation)

Women’s Caucus

* Ministériu Edukasaun hato’o agradesimentu ba naran sira iha letenbá, no rekoñese sira-nia matenek,  kontribuisaun, 
tempu no ideia sira ne’ebé hakfahek ho Ekipa Reforma Kurrikulár. Inklui iha lista konsulta ne’e LA indika katak sira hotu 
ne’ebé iha lista aprova kurríkulu ne’e. Ministériu Edukasaun rekoñese katak lista ne’e bele la kompletu tanba instituisaun, 
grupu no indivíduu barak mak ajuda iha prosesu revizaun kurríkulu, nune’e Ministériu Edukasaun hato’o deskulpa no 
husu komprensaun se karik organizasaun ka indivíduu ruma la temi iha lista ida-ne’e.

Apresiasaun boot ba  Lider Nasaun sira-ne’ebé fahe sira-nia esperiénsia no matenek espesiál kona-ba Timor-Leste nia istória:

Kay Rala Xanana Gusmão

José Ramos Horta

Mari Alkatiri 

Agradesimentu

“Soi literasia signifika katak hatene buat ruma liu duké psikolojikamente 

no mekanikamente domina de’it téknika sani (lee) no hakerek nian.  

Literasia mak  bainhira ema domina téknika sira-ne’e ho konxiénsia; atu 

komprende buat ne’ebé nia lee no hakerek buat ne’ebé nia komprende:  

ida-ne’e katak komunika grafikamente. Soi literasia la envolve memoriza 

fraze, liafuan ka sílaba sira – objetu moris-laek sira-ne’ebé la ligadu ba 

universu ezistensiál ida—maibé atitude kriasaun no rekriasaun nian, 

intervensaun ida-ne’ebé hamosu transformasaun ba nia an iha nia 

kontestu rasik.”

	 (Paulo Freire, Edukasaun ba Konxiénsia Krítiku. Sheed & Ward, 1974)

Introdusaun 
 

Kurríkulu mak sistema edukasaun nia kotuk-ruin vertebradu. Nune’e, kurríkulu ida-ne’e 
mak deskrisaun kona-ba konteúdu ka informasaun ne’ebé sei uza hodi hanorin 
durante siklu dahuluk no daruak ensinu báziku nian, no métodu sira-ne’ebé sei uza 
hodi hanorin konteúdu sira-ne’e. Edukasaun báziku ba labarik hotu-hotu iha Timor-
Leste konsagra iha Konstituisaun nasaun RDTL nian iha artigu °59 (2002), Lei Baze 
Edukasaun nian (Lei 14/2008), no Lei Orgániku ba Edukasaun (Dekretu-Lei 6/2013). 
Dokumentu hirak-ne’e esplika kona-ba maneira oinsá Ensinu Báziku Siklu 1 (Klase 1 
to’o 4) no siklu daruak (Klase 5 to’o 6) sei konsetualiza, organiza, no implementa hodi 
fó posibilidade edukasaun ne’ebé di’ak liu ba labarik sira Timor-Leste nian iha territóriu 
tomak ba sira-nia susesu no haksolok ba oin. 

Vizaun ba Ensinu Báziku deskreve iha Planu Estratéjiku Nasionál ba  Edukasaun  
2011-2030 ne’ebé hatete katak: 

“Labarik sira hotu ne’ebé to’o ona tinan 6, sei hahú asesu ba 
edukasaun báziku. Sira sei dezenvolve abilidade iha literasia no 
numerasia, kompeténsia bázika no valór prinsipál sira kona-ba 
identidade nasionál, istória no kultura ema Timór nian.” 

Lei Baze Edukasaun nian fó énfaze maka’as kona-ba igualdade oportunidade ba 
labarik sira tomak iha sistema ensinu báziku nia laran, hodi dehan: 

“Estadu iha responsabilidade espesiál atu promove demokratizasaun 
liuhosi hanorin, hodi garante direitu ba igualdade oportunidade sira-ne’ebé 
justu no efetivu, no asesu ho susesu ba estudante sira hotu.” (artigu °2.4, 
no repete iha artigu °4.4). 

Lei Baze Edukasaun nian mós reforsa tan:  

“Ensinu báziku tenke organiza iha maneira ne’ebé promove susesu 
akadémiku no edukativu ba alunu sira HOTU.” (artigu °12.2) 

Nune’e, no mós tanba rekoñese katak nasaun bele sai forte só se ninia sidadaun sira 
hotu iha matenek, kurríkulu ida-ne’e fó énfaze maka’as kona-ba oinsá hala’o prosesu 
edukativu ida-ne’ebé fó oportunidade atu estudante sira HOTU bele hetan susesu.   

Atu sistema edukativu bele sai efetivu duni, kurríkulu tenke tulun labarik sira sai 
sidadaun produtivu no partisipativu iha futuru, no edukasaun tenke relevante ba 
estudante sira-nia moris. Nune’e, kurríkulu dahuluk Timor-Leste nian iha tinan 2004 fó 
konsiderasaun ba prinsípiu boot 3. Prinsípiu hirak-ne’e sei kontinua válidu ba revizaun 
kurríkulu Siklu 1 no Siklu 2 ida-ne’e. 

Liuhusi prosesu avaliasaun no revizaun ba kurríkulu dahuluk nian, prinsípiu hirak-ne’e 
sei apropriadu, no mós mak fundamentál atu dezenvolve no hametin kualidade 
edukasaun iha Timor-Leste. Kurríkulu ne’ebé hetan revizaun ne’e tau nafatin prinsípiu 
hirak-ne’e iha oin hodi halo renovasaun, liuliu bainhira hanoin kona-ba saida mak 
manorin sira presiza atu implementa kurríkulu ho maneira ne’ebé relevante no efetivu. 

Livru, matadalan, no padraun aprendizajen sira bele sai rekursu boot atu ajuda 
manorin sira planifika konteúdu ba alunu sira. Maibé, atu kria kurríkulu ida ne’ebé 
efetivu no relevante duni, desizaun kurrikulár sira tenke mai hosi fonte 3:  labarik sira, 
família sira, no manorin ho adultu sira seluk ne’ebé iha kontaktu ho labarik sira. Ida-
ne’e implika katak kurríkulu ida tenke konsidera:     

1. Interese no otas labarik sira-nian, sira-nia nivel dezenvolvimentu, sira-nia 
personalidade, no mós sira ida-idak nia nesesidade; 

2. Família nia kultura, vida uluk nian, esperansa no aspirasaun ba sira-nia oan sira, 
kapasidade linguístiku, no sira-nia maneira moris; no  

3. Manorin sira-nia komprensaun kona-ba alunu sira no sira-nia família, no mós 
sira nia koñesimentu kona-ba família sira-nia kultura no esperiénsia, 
personalidade, interese, no nesesidade. Manorin sira bele harii aprendizajen 
hodi uza labarik nia koñesimentu rasik nu’udar baze no introdús ideia no 
informasaun foun.  

Nune’e, prosesu revizaun ba kurríkulu ne’e hala’o husi ekipa ne’ebé kompostu husi 
asesór nasionál no internasionál ne’ebé servisu hamutuk ho manorin sira husi Timor-
Leste tomak, membru Ministériu Edukasaun nian, no grupu referénsia sira inklui 

membru sira husi sosiedade sivíl. Prosesu ida-ne’e buka atu garante katak kurríkulu 
ne’e sei sai Timór nian no asegura katak labarik sira hotu sei iha oportunidade 
hanesan atu hetan edukasaun ne’ebé tulun sira sai sidadaun ne’ebé forte no bele fó 
influénsia konstrutivu ba nasaun independente Timor-Leste. 

Dokumentu kurrikulár ida-ne’e artikula oinsá edukasaun bele komprende ho di’ak no 
organiza ba Ensinu Báziku siklu dahuluk no daruak, atu mós fó baze ba estudante sira 
hodi tama ba Siklu datoluk ho fundasaun akadémiku forte ne’ebé ajuda sira hetan 
susesu. Dokumentu kurríkulár ne’e mós rekoñese relasaun ne’ebé beran entre Ensinu 
Báziku siklu dahuluk no daruak ho edukasaun iha nivel pre-eskolár. Edukasaun pre-
eskolár kria fundasaun ne’ebé forte no importante ba lala’ok labarik sira-nian durante 
sira-nia tinan eskolár iha ensinu báziku. Ho rekoñesimentu ba ida-ne’e, revizaun ba 
dokumentu kurrikulár pre-eskolár no ensinu báziku nian halo hamutuk, tanba ne’e iha 
ligasaun metin entre Kurríkulu Nasionál ba Pre-eskolár (2014) no Kurríkulu ba Ensinu 
Báziku (2014).   
 
 
Prinsípiu hirak kurríkulu nian 

1 Ligasaun ba kultura no maneira moris lokál nian 

Kurríkulu nasionál Timor-Leste nian reflete patrimóniu kulturál nasaun nian liuhusi 
rekoñese ninia kontestu polítiku, jeográfiku, no istóriku, no oinsá aspetu hirak-ne’e 
kontribui ba diversidade kulturál no linguístika iha Timór nia laran. Tradisaun no 
kostume forma kultura murak ne’ebé riku no oin-oin ne’ebé integra pasadu, prezente, 
no futuru. Kurríkulu ne’e liga ba Konstituisaun RDTL ne’ebé espresa importánsia 
patrimóniu kulturál: 

“Ema hotu iha direitu atu goza no harii kultura hanesan nia obrigasaun 
atu haburas, defende, no fó valór ba patrimóniu kulturál.” (artigu 59.5) 

Direitu ida-ne’e bele realiza iha kurríkulu laran liuhusi fó valór [folin] ba aspetu pozitivu 
hosi kultura oin-oin nasaun nian nu’udar fonte importante ba koñesimentu, abilidade, 
atitude, no valór sira. Karakter úniku husi kultura espresa iha kurríkulu nasionál ne’ebé 
hakbiit estudante sira atu: 
¥ Komprende no apresia valór, kostume, no tradisaun hirak Timor-Leste nian 

nu’udar forma importante husi espresaun kulturál povu nian. 
¥ Koñese no apresia lian no dialetu oin-oin Timór nian no oinsá ema komunika ba 

malu. 
¥ Komprende kompleksidade husi sistema polítiku, sosiál, no ekonómiku Timor-

Leste nian. 
¥ Komprende no koet sira-nia devér, direitu, no liberdade iha Timor-Leste ida-ne’ebé 

demokrátiku. 
¥ Promove igualdade no partisipasaun feto no mane hodi halo kultura foun ida. 

2 Ema nia dezenvolvimentu tomak (olístiku) 
Objetivu kurríkulu nasionál la’ós de’it atu dezenvolve aspetu akadémiku kanorin 
[estudante] sira-nian, maibé dezenvolve aspetu tomak ema nian ne’ebé prontu atu 
moris iha komunidade nia laran no kontribui ba moris iha komunidade no nasaun. Iha 
aspetu 6 husi prinsípiu ida-ne’e. 

 
2.1 Sidadania 

Kurríkulu ida-ne’e sei ajuda estudante sira atu komprende regulamentu no 
responsabilidade sosiedade nian no dalan atu sira bele partisipa ho ativu nu’udar 
sidadaun nasaun nian. Estudante sira presiza atu sente katak sira mak parte 
importante husi komunidade eskola no komunidade lokál. Atu ajuda dezenvolve 
abilidade no komprensaun kona-ba sai membru komunidade ida, kurríkulu fó 
oportunidade no estratéjia atu: 

¥ Servisu iha grupu, dezenvolve, no pratika atitude toleránsia no kooperasaun 
nian, inklui dalan oinsá atu rezolve problema ho dame. 

¥ Respeita tradisaun no kultura ne’ebé diferente, no koñese oinsá ema ida-idak 
bele kontribui ba atividade komún. 

¥ Koñese no  dezenvolve   sira-nia   abilidade   no   talentu   rasik   hodi   kontribui 
tuir sira-nia kapasidade, no atu koñese no apoia kontribuisaun husi ema seluk. 

¥ Partisipa iha atividade komunidade lokál no nasionál nian. 
¥ Komprende prinsípiu demokrasia nian no respeita prinsípiu hirak-ne’e iha moris 

loron-loron. 

¥ Promove partisipasaun ema hotu nian iha dezenvolvimentu nasaun nian no 
iha aspetu moris nian, lahó diskriminasaun jéneru, rasa, relijiaun, klase sosiál, 
abilidade, no hanoin oin-oin. 

Kurríkulu sei introdús no fó oportunidade atu pratika konseitu hirak-ne’e, ho respeitu ba 
estudante sira-nia nivel dezenvolvimentu no komprensaun, ne’ebé bele halo sira 
hatene sira-nia an rasik nu’udar sidadaun nasaun nian. 

 
2.2 Étika, morál, no valór sira 
Atu haforsa no apoia nasaun ida-ne’ebé demokrátiku, kurríkulu Timor-Leste nian sei fó 
énfaze ba valór hirak hanesan respeitu ba ema seluk no ba diferensa sira entre ema; 
abilidade atu hasoru dezafiu ho susesu; harii relasaun bazeia ba diálogu; no hametin 
tradisaun hirak-ne’ebé di’ak iha Timor-Leste. Fundasaun étika no morál ba kurríkulu 
ida-ne’e harii hodi hetan igualdade sosiál no progresu komunidade nian. Ensinu no 
aprendizajen sei valoriza ideál no konseitu universál sira hanesan respeita-malu, 
direitus umanus, no demokrasia, no mós valoriza matenek, abilidade, no atitude 
pozitivu sira-ne’ebé hetan husi atividade tradisionál hanesan agrikultura, kail-ikan, 
komérsiu, no artezanatu, no ajuda estudante sira komprende sira-nia responsabilidade 
atu hatudu asaun tuir étika ne’ebé iha relasaun ho ambiente lokál no komunidade nia 
moris sustentavel. 

Kurríkulu nasionál inklui ensinu kona-ba étika, morál, no valór iha komponente 

kurrikulár hotu-hotu liuhusi hili konteúdu, materiál, no estratéjia hanorin nian ne’ebé 
apropriadu. Prosesu aprendizajen sei liga koñesimentu kona-ba konteúdu ba 
dezenvolvimentu abilidade sosiál no karakter ne’ebé di’ak atu enkoraja asaun pozitivu 
iha komunidade nia leet.   

 
2.3 Moris ida-ne’ebé saudavel 

Bainhira labarik sira moras oioin, ne’e fó impaktu negativu ba sira-nia saúde no ba 
sira-nia edukasaun. Nune’e, kurríkulu nasionál inklui tópiku importante hirak mak 
hanesan moris saudavel, bee moos, balansu iha dieta, ijiene pesoál ne’ebé di’ak, 
saneamentu, no ijiene família no komunidade, tanba konsidera katak saúde nu’udar 
aspetu ida ne’ebé fundamentál iha dezenvolvimentu nasionál. Tópiku hirak-ne’e no 
ezersísiu prátika ne’ebé iha kurríkulu laran sei ajuda estudante  sira atu pratika 
hahalok ne’ebé saudavel no ijiéniku, no hadi’a sira-nia koñesimentu  jerál  no  hahalok  
hirak-ne’ebé bele kontribui ba sira-nia saúde di’ak, no mós saúde di’ak ba sira-nia 
família no ba sira-nia komunidade. 

Iha komponente kurrikulár ida kona-ba saúde. Aleinde ida-ne’e, iha komponente 
kurrikulár hotu-hotu, bainhira relevante, sei fó importánsia ba kriasaun ambiente 
ne’ebé moos no saudavel, prevensaun husi moras, no promosaun kona-ba moris 
saudavel. 

 
2.4 Sustentabilidade 

Kurríkulu nasionál fó oportunidade ba estudante sira nu’udar jerasaun foun nasaun 
Timor-Leste nian atu dezenvolve sira-nia koñesimentu, abilidade, no hahalok ne’ebé 
kontribui ba moris sustentavel. Sustentabilidade maka konseitu ida ne’ebé bazeia ba 
prinsípiu direitus umanus nian katak buat hotu ne’ebé ita presiza ba ita-nia 
sobrevivénsia depende liu ba ambiente naturál. Inklui konseitu ida-ne’e iha kurríkulu 
laran bele responde ba preokupasaun boot kona-ba ameasa ba meiu-ambiente liuhusi 
kreximentu ekonómiku no populasaun, ne’ebé afeta ekuidade sosiál, ekonómiku, no 
meiu-ambiente. Direitu ba moris ida-ne’ebé sustentavel ne’e refleta iha Konstituisaun 
RDTL nian ne’ebé hatete katak: 

“Ema hotu-hotu iha direitu atu moris iha ambiente ema moris nian 
ne’ebé moos, nabelun-di’ak ho natureza, no iha obrigasaun atu proteje 
no halo di’ak ba jerasaun loron ikus nian.” (artigu 61.1) 

No direitu atu proteje meiu-ambiente nu’udar hatete tuirmai ne’e: 

“Aproveitamentu rekursu naturál sira tenke haree didi’ak mós ba 
ekilíbriu ekolójiku no sees husi destruisaun ba ekosistema sira.” (artigu 
139.3) 

Iha komponente hotu-hotu iha kurríkulu, kanorin sira sei aprende maneira atu 
salvaguarda balansu ekolójiku entre konsumizmu no ambiente ne’ebé saudavel iha 
nivel lokál no mós globál, no atu servisu ba oin hodi asegura armonia entre aspetu 
ekonómiku, sosiál, no meiu-ambiente iha dezenvolvimentu jerasaun ohin loron no mós 
ba jerasaun tempu oinmai. 

2.5 Igualdade jéneru 

Konstituisaun RDTL deklara katak feto no mane presiza hetan oportunidade ne’ebé 
hanesan atubele hetan asesu hanesan iha aspetu moris tomak – inklui edukasaun – 
livre husi diskriminasaun. Objetivu prinsipál ida husi edukasaun ne’ebé identifika iha 
Lei Baze Edukasaun nian mak atu: 

“Asegura oportunidade ne’ebé hanesan ba feto no mane.” (artigu 5.c) 

Bainhira igualdade jéneru iha, sosiedade sei forte liután. Kurríkulu ida-ne’e promove 
kultura ne’ebé fó oportunidade hanesan ba labarik-feto no labarik-mane, dame ba feto 
no mane hotu, no buka kria armonia bazeia ba jéneru. Iha komponente kurrikulár hotu-
hotu iha tinan eskolaridade hotu, manorin sira sei uza konteúdu no metodolojia hirak-
ne’ebé bele: (1) sempre fó folin ba kontribuisaun feto no mane nian hanesan; (2) halo 
mudansa ba hanoin ne’ebé laloos ka limitasaun bazeia ba jéneru;  (3) kria ambiente 
ne’ebé nakonu ho dame, laiha  ameasa  ka  violénsia;  (4)  promove  interasaun bazeia 
ba hahalok respeita-malu; no (5) fahe serbisu ba malu ho justu entre labarik-feto no 
labarik-mane. 
 
2.6 Respeitu ba ema hotu nia nesesidade sira (ema ho nesesidade edukativu 

espesiál) 
Konstituisaun RDTL, Polítika Nasionál ba Ema Defisiente sira, no Lei Baze Edukasaun 
nian (Lei 14/2008) maka rekoñese inkluzaun labarik sira ho nesesidade espesífiku. Lei 
Baze Edukasaun nian nian hatete presiza atu: 

“Garante kondisaun ne’ebé di’ak ba labarik sira ho nesesidade 
espesífiku, liuliu tanba defisiénsia fíziku ka mentál, hodi sira bele 
dezenvolve no uza sira-nia kapasidade to’o potensiál ne’ebé iha.” 
(artigu 12.1.i) 

Kurríkulu ida-ne’e dezeña atu bele asesivel ba labarik sira hotu. Nune’e, kurríkulu ne’e 
promove atitude ne’ebé di’ak hasoru diferensa no valoriza inkluzaun ba ema hotu. 
Nesesidade edukativu espesífiku bele bazeia ba kondisaun sosiál, kognitivu, ka fíziku 
ne’ebé manifesta iha nivel gravidade ne’ebé oin-oin. Kuaze labarik sira hotu ho 
nesesidade edukativu espesiál bele aprende no dezenvolve iha kontestu sala hanorin 
nian hamutuk ho labarik sira seluk, se presiza tulun uitoan husi manorin. Kurríkulu fó 
folin no oportunidade atu inklui estudante hotu-hotu iha sala hanorin nian, la fihir ba 
sira-nia abilidade, no tulun labarik sira komprende katak ema hotu iha diferensa, no 
diferensa sira-ne’e halo sosiedade forte liután. Ema hotu aprende atu moris iha 
sosiedade ne’ebé inkluzivu nia laran, no respeita no kolabora atu aprende no 
dezenvolve an hamutuk ho ema seluk. 
 
3 Kualidade di’ak ba prosesu ensinu-aprendizajen 
Prinsípiu ida-ne’e ko’alia kona-ba fundasaun ba atividade hirak iha sala laran no iha 
eskola ne’ebé apoia aprendizajen akadémiku ba estudante sira, no maneira oinsá 
kurríkulu ne’e organiza, hakerek, no hato’o. Iha aspetu 8 hosi prinsípiu ida-ne’e. 

3.1 Kurríkulu ida-ne’ebé inkluzivu 

Kurríkulu ida-ne’e hakerek atu promove no apoia “edukasaun ba ema hotu” hodi bele 
realiza direitu universál ba edukasaun báziku ne’ebé konsagra iha Konstituisaun 
RDTL. Konteúdu no pedagojia fó oportunidade atu estudante hotu-hotu partisipa no 
hetan susesu ba sira-nia nivel dezenvolvimentu no abilidade. Nune’e, inklui grupu sira-
ne’ebé karik hasoru obstákulu ba hetan asesu ba edukasaun, hanesan tuirmai ne’e: 
labarik no joven sira ho dezafiu [defisiénsia] fíziku ka kognitivu; no grupu marjinalizadu 
hanesan labarik sira ne’ebé hela iha dalan ninin, mukit loos, ka husi grupu minoria 
tanba língua, kultura, ka relijiaun. Kurríkulu mós rekoñese katak labarik-feto sira 
seidauk hetan asesu hanesan ba eskola iha Timor-Leste no, dalaruma, atitude no 
metodolojia aprendizajen la inklui ka tau limitasaun ba sira-nia lian no sira-nia 
kapasidade. Estudante balu mós avansadu liu, no kurríkulu presiza tulun manorin sira 
atu hanorin no apoia sira ho maneira oin-seluk hodi ajuda sira atinje sira-nia potensiál.  
Atu koko inklui estudante hotu-hotu, kurríkulu ne’e iha objetivu atu fó edukasaun 
inkluzivu nia benefísiu hirak hanesan tuirmai ne’e: realiza direitu ema hotu nian ba 
edukasaun; loke liu sosiedade nia hanoin atu simu ema nia diferensa sira; hamenus 
númeru estudante sira-ne’ebé husik eskola; no hakbiit sidadaun hotu-hotu nia 
kapasidade hodi bele dezenvolve no kontribui ba família, komunidade, no nasaun. 

Implementasaun kurríkulu ne’ebé inklui ema hotu sei depende ba atensaun ne’ebé 
sistemátiku ba kondisaun hirak-ne’ebé bele sai obstákulu ba estudante sira atu eskola. 
Obstákulu sira bele hanesan laiha infrastrutura ne’ebé nesesáriu, laiha transporte 
ne’ebé adekuadu, falta rekursu sira ba nesesidade espesífiku estudante ho dezafiu 
nian, no atitude ladi’ak manorin ka komunidade nian hasoru grupu balu hanesan 
labarik-feto sira ka estudante sira ho dezafiu oioin. 

Atu buka hodi hetan inkluzaun tomak, kurríkulu sujere estratéjia hirak hanesan tuirmai 
ne’e: 
¥ Uza lian, matéria no imajen hirak-ne’ebé kontestualizadu ba hanorin fatin ida-

idak, no sempre inklui imajen no ezemplu ema oioin nian. 
¥ Uza estratéjia hanorin no prátika ne’ebé fó oportunidade ba kanorin hotu atu 

partisipa ho ativu iha aprendizajen tuir sira-nia abilidade. 

¥ Uza prosesu avaliasaun kontínua hodi fó valór ba dezenvolvimentu abilidade no 
koñesimentu estudante sira-nian. 

 
3.2 Kurríkulu ida-ne’ebé relevante 
Kurríkulu Edukasaun Báziku ba siklu dahuluk no daruak dezeña ona ho objetivu atu 
sai kurríkulu ne’ebé relevante atu prepara estudante sira hodi kontinua ba siklu 
datoluk, ne’ebé siklu ikus Ensinu Báziku nian. Eskola tenke mós prepara nafatin 
kanorin sira ba moris ne’ebé produtivu iha sosiedade agora no iha tempu oinmai. 
Relevánsia aprendizajen liga ba oinsá kurríkulu ne’e responde ba nesesidade sosiál, 
kulturál, no komunidade nian, hodi aplika koñesimentu no abilidade hirak-ne’ebé hetan 
iha eskola ba situasaun reál moris nian. Kurríkulu dezeña nune’e atu estudante sira 
sente katak buat ne’ebé sira aprende util iha kontestu moris loron-loron nian. 

3.3 Prátika hanorin ne’ebé sentradu ba estudante 

Atu fornese kurríkulu ida ne’ebé inkluzivu no relevante ba nesesidade estudante nian, 
pedagojia konsidera estudante sira nu’udar sentru ba prátika sira iha hanorin fatin. 
Kanorin nia nesesidade, interese, no kapasidade bele fó dalan atu hili konteúdu no 
estratéjia, no mós atividade hotu-hotu dezeña atu dezenvolve estudante sira-nia 
abilidade atu buka-hatene, analiza, no kria ideia foun. Manorin sira presiza fó atensaun 
ba estudante ida-idak nia abilidade no saida mak sira hatene ona no saida mak sira 
bele halo, no hanoin hodi bele fasilita prosesu aprendizajen, uza maneira ne’ebé 
efetivu liu atu dezenvolve estudante nu’udar ema ida, no nu’udar membru 
komunidade. 

Atu enkoraja prátika ne’ebé sentradu ba estudante, kurríkulu propoin estratéjia 
kolaborativu balu atu uza iha hanorin fatin. Estratéjia hirak-ne’e inklui: 

¥ Kria ambiente ida-ne’ebé motiva estudante sira atu dezenvolve abilidade no 
koñesimentu foun no aplika ho maneira oioin. 

¥ Servisu iha grupu bainhira bele, atu nune’e estudante sira fahe hanoin ba malu 
hodi harii koñesimentu. 

¥ Uza atividade prátika no esperimentu atu nune’e estudante sira partisipa 
ativamente iha prosesu aprendizajen. 

¥ Promove abilidade hirak hanesan halo predisaun, estimasaun no ipóteze, atu 
nune’e estudante sira envolve iha konstrusaun koñesimentu, la’ós de’it atu simu 
no repete ideia. 

Knaar importante manorin nian mak organiza sala aula nian kona-ba prátika hirak-
ne’ebé motiva estudante sira atu konstrui no aplika koñesimentu foun. Abilidade no 
hahalok ida-ne’e aumenta independénsia estudante nian, atu nune’e estudante sira 
bele aproveita no fó folin ba prosesu aprendizajen. 

 
3.4 Prosesu aprendizajen ne’ebé integradu 

Kurríkulu esplika kona-ba konteúdu no pedagojia komponente kurrikulár ida-idak nian 
ne’ebé sei hanorin iha siklu dahuluk no daruak. Maski nune’e, konteúdu iha 
komponente kurrikulár hirak-ne’e organiza iha maneira ida ne’ebé rekoñese no uza 
ligasaun entre tópiku hirak bainhira posivel no identifika iha-ne’ebé  komponente  
kurrikulár  rua  ka  liu  bele  uza  vokabuláriu,  tópiku,  ka  materiál  ne’ebé hanesan. 
Integrasaun ida-ne’e halo atu hasa’e kualidade aprendizajen iha área hirak-ne’ebé 
importante iha kurríkulu, no rekoñese katak aprendizajen di’ak sei akontese bainhira 
estudante sira komprende ligasaun ho kontestu kona-ba tópiku no abilidade, la’ós 
haree koñesimentu ne’e ketak-ketak. 

Integrasaun iha kurríkulu mós sei akontese bainhira manorin kria ligasaun entre 
koñesimentu ho abilidade foun ne’ebé dezenvolve daudaun iha hanorin fatin ho 
realidade moris loroloron estudante sira-nian. Buat ne’ebé importante mak sempre liga 
aprendizajen iha eskola ho aprendizajen no moris iha komunidade. 

3.5 Hanorin lian no literasia liuhosi komponente hotu kurríkulu nian 
Kurríkulu koko atu dezenvolve abilidade lian iha komponente kurrikulár hotu-hotu, la’ós 
de’it iha komponente kurrikulár espesífiku lian tetun no lian portugés. Tanba Timor-
Leste nasaun ida-ne’ebé uza lian oin-oin (multilinge), manorin sira tenke uza lian ofisiál 
rua (Tetun no Portugés) no lian nasionál hirak (lian inan) atu ajuda estudante sira 
aprende konteúdu iha komponente kurrikulár ida-idak no hametin lian hotu-hotu. Ida-
ne’e tuir Lei Baze Edukasaun nian (2008) ne’ebé hatete atu: 

“Dezenvolve koñesimentu no apresiasaun ba valór sira husi 
karakterístika identidade, lian ofisiál no nasionál sira.” (artigu 12.g); no 
mós: 

“Tenke hanorin lian ofisiál sira iha maneira estruturadu, ne’ebé 
komponente kurrikulár sira seluk hotu kontribui sistematikamente ba 
dezenvolvimentu kapasidade komprende, ko’alia, lee, no hakerek lian 
portugés no tetun.”  (artigu 35.8)   

(“O ensino-aprendizagem das línguas oficiais deve ser estruturado, de 
forma que todas as outras componentes curriculares do ensino básico e 
do ensino secundário contribuam, sistematicamente, para o 
desenvolvimento das capacidades ao nível da compreensão e produção 
de enunciados, orais e escritos, em português e tétum.” [artigo 35.8]) 

Apoiu ba dezenvolvimentu lian no literasia ne’e integra iha komponente kurrikulár 
ida-idak iha kurríkulu, inklui estratéjia hirak-ne’ebé uza hodi dezenvolve abilidade 
orál (rona no ko’alia) no mós abilidade eskrita (lee no hakerek) iha sira-nia 
atividade. Importante tebes katak manorin hanorin abilidade literasia iha 
komponente kurrikulár ida-idak nia laran hodi nune’e estudante sira aprende 
konteúdu ho efikás no hasa’e sira-nia abilidade lian iha área hotu-hotu iha 
kurríkulu. Prátika ida-ne’e sei fó rezultadu la’ós de’it hadi’a literasia iha Tetun no 
Portugés, maibé mós hadi’a preparasaun ba dezenvolvimentu intelektuál ne’ebé 
forte liu no apropriadu. 
 

3.6 Numerasia iha komponente hotu kurríkulu nian 

Kurríkulu nasionál inklui numerasia nu’udar kompeténsia ida-ne’ebé presiza 
dezenvolve ba estudante sira. Numerasia nu’udar kompeténsia interdixiplinár ne’ebé 
halo husi komponente kurrikulár hotu-hotu ne’ebé uza informasaun husi dadus 
numériku no konseitu matemátika sira seluk, la’ós de’it iha komponente kurrikulár 
Matemátika. 

Dezenvolvimentu numerasia la envolve de’it uza informasaun kuantitativa, maibé tipu 
informasaun saida de’it (ezemplu: númeru, gráfiku, diagrama sira) no mós uza 
informasaun ho krítiku. Haree husi aspetu hirak-ne’e, numerasia liga ba abilidade atu 
aplika ferramenta elementár matemátika nian, liuliu ferramenta numériku, estatístika, 
probabilidade, no uza sasukat iha kontestu ne’ebé kompleksu. 

Iha área aprendizajen hotu-hotu iha ezijénsia numériku ne’ebé presiza kona-ba 
koñesimentu matemátika, kontestu, ferramenta, no mós uza matemátika iha relatóriu 
hanesan: gráfiku, diagrama, tabela, mapa, no eskema. Numerasia sei dezenvolve iha 
komponente kurrikulár oin-oin ne’ebé uza kompeténsia sira-ne’e. 

3.7 Prátika hirak-ne’ebé bele jere hahalok di’ak 

Kurríkulu ne’e rekoñese katak Timor-Leste asina tiha ona Konvensaun Internasionál 
ba Direitu Labarik sira-nian, ne’ebé esplika direitu labarik nian atu aprende iha 
ambiente eskolár ne’ebé seguru no livre husi diskriminasaun no violénsia. Violénsia 
hasoru estudante no mós manorin sira sei la tolera iha eskola, inklui prátika hirak-
ne’ebé bele estraga ema fizikamente no emosionalmente (kestaun ne’e dezenvolve 
barak liután iha relatóriu Plan no UNICEF husi 2006 naran Ko’alia Mamar Mai Ha’u.) 
Tuir Kódigu Penál Timór nian, ema hotu ne’ebé halo krime ba labarik sira hanesan 
kastigu fíziku, abuzu psikolójiku (ezemplu: tolok), ka asaun seksuál saida de’it, bele 
hetan kastigu iha tribunál. Manorin sira iha responsabilidade boot liu iha lei nia okos 
tanba sira mak responsavel ba labarik sira durante tempu eskola, no krime todan liu 
bainhira akontese ba ema ho otas 17 mai kraik (haree Kódigu Penál, artigu °145, °146, 
°155, °171, °172, no °173).  Ministériu Edukasaun iha prátika atu haruka manorin sira-
ne’ebé halo krime ba tribunál, no mós halo asaun dixiplinár internu.    

Prátika hirak-ne’ebé jere hahalok di’ak maka nesesáriu no importante tebes atu 
transforma buat ne’ebé ema hanaran “kultura violénsia” ne’ebé dezenvolve durante 
tempu kolonializmu no okupasaun militár, hodi ba fali kultura dame ne’ebé bele sai 
fundasaun di’ak ba futuru Timor-Leste nian. 

Hodi evita no prevene hahalok ne’ebé ladi’ak, manorin sira presiza kria ambiente 
seguru ne’ebé envolve estudante sira hotu. Atu responde ba estudante sira-nia 
hahalok ladi’ak, manorin sira tenke bele observa no analiza situasaun ho kalma; aplika 
regra sira ho konsisténsia, firme no respeitu; no envolve estudante sira hodi rezolve 
problema. 

Prátika hirak-ne’ebé tama iha kurríkulu ne’e hanesan ezemplu sira tuirmai ne’e: 

¥ Hatudu toleránsia-zero ba violénsia. 
¥ Rekoñese estudante nia hahalok di’ak. 
¥ Kria rotina no akordu klase nian hamutuk ho estudante sira. 
¥ Dezenvolve estudante sira-nia kapasidade hodi rezolve problema sira hamutuk 

lahó violénsia. 
¥ Hanorin estudante sira atu uza sira-nia kbiit iha maneira di’ak no kontrola 

sira-nia hahalok rasik. 
 

3.8 Aprendizajen iha ema nia moris tomak 

Kurríkulu nasionál dezeña atu nune’e estudante sira hetan koñesimentu no abilidade 
ne’ebé importante atu moris iha sosiedade. Eskola mak faze importante iha edukasaun 
estudante sira-nian, maski nune’e aprendizajen akontese durante ema nia moris 
tomak. Esperiénsia hirak iha ambiente eskola nian foka liu ba harii relasaun, moris 
hamutuk ho ema seluk no hakiak forsa-vontade atu aprende, inklui hamosu abilidade 
iha literasia, numerasia, no konseitu sientífiku sira. Esperiénsia iha eskola tenke 
dezenvolve labarik sira-nia gostu atu aprende, ne’ebé bele kontinua depois remata 
edukasaun báziku. 

Estratéjia no metodolojia sira-ne’ebé propoin iha kurríkulu rekoñese katak estudante 

sira iha ona koñesimentu no abilidade bainhira sira hahú tama eskola.  Matenek ida-
ne’e dezenvolve liuhusi prosesu edukasaun formál, no bele haforsa abilidade sira hodi 
aprende mesak, atu iha sira-nia moris tomak bele aproveita oportunidade hodi aprende 
liuhusi edukasaun formál no mós informál. 

Avaliasaun  ensinu-aprendizajen 

Kurríkulu ne’e bazeia ba prinsípiu ensinu-aprendizajen ne’ebé relevante no tuir 
situasaun atuál ne’ebé iha, bazeia ba estudante sira-nia nesesidade no 
dezenvolvimentu, no uza estratéjia hanorin ne’ebé di’ak. Nune’e métodu no prátika 
husi prosesu avaliasaun ba kurríkulu ne’e hanesan parte integradu husi prosesu 
ensinu-aprendizajen. 

Iha objetivu boot rua husi prosesu avaliasaun. Objetivu primeiru mak atu ajuda 
prosesu aprendizajen iha futuru mai no objetivu segundu mak atu avalia ba prosesu 
hanorin ne’ebé hala’o tiha ona. Objetivu dahuluk nian ne’e mak importante liu.  
Avaliasaun ne’e tenke ajuda manorin, estudante, no estudante nia família, ho meta 
sempre atu ajuda estudante atinje ninia potensiál iha eskola. 

Manorin presiza uza métodu no prátika sira ne’ebé fornese informasaun iha maneira 
kontínua kona-ba lala’ok no kapasidade estudante nian, no fó informasaun refere ba 
estudante, manorin sira, família, no eskola. Avaliasaun tenke ajuda manorin sira atu 
halo planu ba oin ne’ebé di’ak liután atu tulun kanorin sira hodi hetan rezultadu ne’ebé 
di’ak. Nune’e avaliasaun nu’udar parte husi prosesu planeamentu, tanba manorin sira 
tenke halo planu hodi hanorin no avalia atubele hetan rezultadu kurríkulu nian. 

Manorin sira sei uza avaliasaun formál no informál iha sira-nia klase laran hodi 
observa no halo avaliasaun ba estudante sira-nia dezenvolvimentu loron-loron. 

Avaliasaun formál hanesan avaliasaun ne’ebé planeadu no dezeña hodi avalia 
abilidade partikulár ida ka koñesimentu iha área ida. Ezemplu avaliasaun formál 
hanesan tuirmai ne’e: 

¥ Observasaun husi manorin sira kona-ba saida mak estudante sira hatene 
ona no seidauk hatene 

¥ Análize liuhusi ezemplu hakerek estudante nian 
¥ Ezame badak sira kona-ba matéria espesífiku ne’ebé estudante sira hetan 
¥ no seluk tan 

Manorin sira mós sei uza métodu avaliasaun informál beibeik iha hanorin fatin. Métodu 
sira-ne’e inklui observasaun ba atividade partikulár ida no fó oportunidade ba manorin 
sira atu fó komentáriu ne’ebé lailais no diretamente ba estudante ida-idak atu nune’e 
bele ajuda prosesu aprendizajen. Manorin sira mós sei matan-moris ba estudante ida-
idak nia lala’ok no hatene oinsá atu ajuda estudante sira-ne’e hodi muda ba faze seluk 
iha prosesu aprendizajen. 
 
Kurríkulu ida-ne’e la uza prova nu’udar dalan atu halo avaliasaun iha klase 1 no 2. 
Konsellu ne’e bazeia ba peskiza ne’ebé hatudu katak, “la’ós liuhusi prova ida de’it bele 
rekolla estudante sira-nia aprezentasaun husi matéria hotu ne’ebé sira aprende”.1 
Nune’e, estudante ida-idak tenke hetan direitu  atu  hatudu  saida  mak  sira  hatene  
no  bele  halo  ho  maneira  ne’ebé apropriadu iha komponente kurrikulár ida-idak. Tuir 
loloos, prosesu avaliasaun hatudu informasaun kona-ba estudante sira-nia abilidade 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
1. Looney, J (2009) Assessment and innovation in Education. OECD Education working Paper No. 24. 
EDU/WKP 2. 

atu atinje buat lubuk ida duké haree de’it ba rezultadu husi prova partikulár ida. 
Manorin sira tenke iha koñesimentu di’ak ba sira-nia estudante ida-idak, nune’e sira 
bele esplika buat oin-oin ne’ebé estudante sira halo iha sala laran no nivel progresu 
ne’ebé sira hetan iha komponente kurrikulár hotu. 

Klase 3, 4, 5, no 6 sei uza prova finál. Prova ne’e sei uza hamutuk ho rezultadu 
formativu hodi kalkula nota finál.  

Importante liu atu nota katak hahú períodu dahuluk, liuhosi avaliasaun kontínua 
manorin tenke determina sé mak la’o ho di’ak no sé mak iha dezafiu barak liu. Manorin 
iha responsabilidade boot atu tulun estudante sira ne’ebé determina “ho risiku” ho 
maneira oioin, maibé liuliu ho tulun individuál, iha loron sábadu, liutiha eskola, no 
tempu seluk, hodi koko asegura katak estudante sira-ne’e mós bele aprende no pasa.    

 
Progresu ba nivel klase tuirmai 

Manorin sei halo avaliasaun formativu no sumativu, hodi avalia nafatin estudante sira-
nia lala’ok, no determina sira-nia nivel komprensaun no koñesimentu.  Atu determina 
pasajen ba klase tuirmai, sei halo hanesan ne’e: 

Klase 1 no 2: 

Kaderneta avaliasaun sei uza kategoria sira tuirmai, nu’udar maneira fó-sai notas: 

Ba labarik ki’ik sira, apropriadu liu fó-sai ba inan-aman sira, funsionáriu sira, no ba 
estudante rasik informasaun loos kona-ba ninia kapasidade. Atu sukat labarik ki’ik sira-
nia abilidade, fó informasaun iha leten mak relevante liu duké fó númeru ida. 

 Eskalaun  Deskrisaun 

 

SB Seidauk bele Seidauk hatudu indikadór dezempeñu 

 BU Bele uitoan Foin hahú hatudu indikadór dezempeñu, no halo 
sala maski hetan apoiu 

 

BA Bele ho apoiu Hatudu indikadór dezempeñu se karik hetan apoiu 

 

BM Bele mesak / 
independente Hatudu mesak indikadór dezempeñu 

Manorin sei fó nota kona-ba labarik nia lala’ok hosi komponente kurrikulár ida-idak, no 
mós kona-ba ninia asiduidade, pontualidade, hahalok, dezenvolvimentu sosiál no 
emosionál, no mós kona-ba ninia hahalok jerál iha sala laran.  Informasaun ne’e sei 
ajuda inan-aman sira komprende sira-nia oan nia lala’ok, no mós fó informasaun klaru 
ba estudante. Tanba presiza determina pasajen klase nian ho maneira ida-ne’ebé 
uniformizadu no justu, esensiál mak dezenvolve padraun sira hodi ajuda manorin sira 
identifika sé mak bele pasa no sé mak hela.  Atu determina pasajen klase nian, sei 
haree de’it ba progresu iha literasia, nu’udar dixiplina ida-ne’ebé importante liu tanba 
baze fundamentál ba aprendizajen hotu iha klase sira tuirmai.   

Hosi indikadór dezempeñu hotu ne’ebé iha kurríkulu laran, sei fahe ba indikadór 
dezempeñu sira ne’ebé esensiál no dezejavel. Sira-ne’ebé esensiál mak sei hatama 
iha kaderneta laran, hamutuk ho indikadór jerál sira, dezenvolvimentu sosiál no 
emosionál, no hahalok iha sala-aula nia laran. 

Hosi indikadór esensiál sira literasia nian, sei sura hira mak hetan BM, BA, no BU, no 
hira mak hetan SB. Sira-ne’ebé hetan BM, BA no BU liu duké 50%, pasa 
automatikamente ba klase tuirmai. Sira-ne’ebé hetan SB 50% ba leten, tenke 
konsidera hanesan ne’e: 

1. Se estudante hetan karik SB, sira-ne’ebé BESIK, maibé menus 50%, manorin 
bele deside, tuir ninia koñesimentu kona-ba estudante, hamutuk ho ninia nota 
sira hosi komponente kurrikulár sira seluk, pasa nia ka lae.  (Ezemplu: se 
baibain nia iha partisipasaun di’ak, no nota sira hosi dixiplina sira seluk BM, BA, 
ka BU, manorin bele deside halo pasa nia.) 

2. Se estudante hetan karik SB barak liu, no manorin haree katak ninia 
dezempeñu enjerál ladún di’ak (ezemplu: nia ladún mai eskola, nia la partisipa, 
ninia notas hotu enjerál ladi’ak), manorin bele deside LA halo pasa nia. 
Desizaun ida-ne’e tenke sempre akompaña ho esplikasaun ruma hosi manorin, 
tanba se estudante ida identifika nu’udar ema ne’ebé karik iha problema, nia 
tenke hetan apoiu espesiál durante tinan tomak, hodi bele redús númeru 
estudante sira ne’ebé la pasa. 

3. Se estudante hetan karik SB barak, maibé nia iha problema ruma, no razaun 
ruma tansá manorin hakarak halo pasa nia (ezemplu: nia iha difikuldade 
aprendizajen ne’ebé sei la supera maibé nia kontente ho ninia kolega sira), 
manorin bele halo pasa nia, ho esplikasaun. 

Sistema ida-ne’e hein katak manorin iha padraun sira atu uza hodi bele sukat se 
estudante nia dezempeñu to’o padraun klase nian, maibé mós fó fleksibilidade ba 
manorin hodi haree kazu exesionál sira, no uza ninia julgamentu no koñesimentu 
estudante nian hodi halo desizaun finál. 

 

Klase 3, 4, 5, no 6 

Klase 3, 4, 5 no 6 sei uza sistema númeru 1 to’o 10 hanesan sistema uluk, no mós sei 
halo prova finál tinan-tinan. Sei uza sistema ida-ne’e atu asegura katak labarik nia nota 
mai hosi balansu ida: lakohi sira-nia nota sira produtu hosi subjetividade manorin nian 
de’it, maibé no mós hakarak rekoñese kanorin nia aprendizajen no lala’ok loroloron 

nian, no lakohi kria situasaun ezame nian ne’ebé karik bele fó trauma ba estudante 
sira. Nota ba períodu dahuluk no daruak sei bazeia ba avaliasaun formativu ne’ebé iha 
planu estudu sira-nia laran. Nota ba períodu datoluk mós sei bazeia ba avaliasaun 
formativu. Atu kalkula nota finál, hodi determina se estudante ida pasa ka lae, manorin 
uza avaliasaun formativu 60% (parte ida hosi períodu ida-idak) no prova final 40% 
(sura dala 2). Matrís ba prova finál sei fó hosi Diresaun Nasionál Kurríkulu no 
Avaliasaun Eskolár, no sei bazeia ba indikadór sira iha programa kurrikulár nia laran. 
Manorin turma nian sei prepara prova ba ninia estudante sira rasik iha klase 3, 4, no 5, 
no Adjuntu Diretór hosi Ensinu Báziku Sentrál (EBC) sei ajuda prepara prova klase 6 
nian ba ninia agrupamentu tomak, tanba nia mak tenke kontrola sé mak bele tama 
siklu datoluk ne’ebá. Bele nota katak prova ba klase 6 tenke rigorozu uitoan, tanba 
determina sé mak bele tama ona iha siklu datoluk, no prova ne’e tenke haree kona-ba 
matéria hosi klase 3, 4, 5, no 6 kedas, ho ninia persentajen sira hanesan tuirmai ne’e: 

50% matéria hosi klase 6 

25% matéria hosi klase 5 

15% matéria hosi klase 4 

10%  matéria hosi klase 3 

Manorin sira sei fó relatóriu kada fulan 3 ba inan-aman sira kona-ba lala’ok estudante 
sira-nian. Prosesu ne’e sei fasilita inan-aman no estudante sira atu haree progresu hotu 
iha tinan tomak nia laran. Iha tinan ikus eskola nian, manorin sira sei hatudu rezultadu 
bazeia ba informasaun ne’ebé iha bainhira estudante sira prontu ona atu muda ba nivel 
seluk. Relatóriu sira-ne’e konfidensiál, no nunka atu fó avizu kona-ba labarik nia 
pasajen iha fatin públiku. 
 
 
Estudante ho nesesidade edukativu espesiál 

Polítika nasionál kona-ba inkluzaun no promosaun ba direitu ema ho defisiénsia 
(rezolusaun governu númeru 14/2012) garante partisipasaun ho ativu husi sidadaun 
hotu-hotu iha moris públiku. Ida-ne’e inklui mós direitu labarik sira-nian atu eskola 
(haree iha prinsípiu kurríkulu 3.1). Estudante barak liu ne’ebé iha dezafiu ka defisiénsia 
ruma bele atinje nivel aprendizajen hanesan ho sira-nia kolega no manorin sira tenke 
motiva sira atu dezenvolve nafatin sira-nia kapasidade. Maibé balun iha eskola labele 
hetan lala’ok ho nivel ne’ebé hanesan ho estudante sira seluk tanba razaun oin-oin. Iha 
kazu ida-ne’e, manorin sira bele fó tempu barak liu ba labarik sira ho nesesidade 
edukativu espesiál atu sira bele hetan susesu iha eskola no hetan oportunidade atu 
kompleta kurríkulu tuir sira-nia kapasidade. 

Importante mak manorin fó dalan ba labarik sira ho nesesidade edukativu espesiál sira 
atu uza métodu alternativu avaliasaun nian bainhira presiza.  Métodu sira bele inklu 
halo teste orál, fó tempu ka fatin espesiál, nst.   

Organizasaun kurríkulu nian 
 
Komponente kurrikulár 
Kurríkulu ida-ne’e kompostu husi área koñesimentu 3 atu organiza komponente 9 
kurríkulu nian [dixiplina]. Maski nune’e, iha realidade, área koñesimentu hirak-ne’e 
integradu no hakarak atu responde ba ema nia dezenvolvimentu tomak. 
 

Área koñesimentu Komponente kurrikulár 

Dezenvolvimentu 
Linguístiku 

Literasia Tetun 

Literasia Portugés 

Apoiu Linguístiku Orál 

Dezenvolvimentu 
Sientífiku 

Matemátika 

Siénsia Naturál 

Siénsia Sosiál 

Dezenvolvimentu 
Pesoál 

Arte no Kultura 

Saúde 

Edukasaun Fíziku 

Relijiaun 
 
 
Dokumentu programa 

Komponente kurríkulu ida-idak organiza iha dokumentu programa ne’ebé dezeña 
saida mak sei hanorin iha área kurríkulu ne’e. Programa sira- ne’e haree ba saida 
mak estudante sei atinje atu hatudu katak sira kompleta ona tinan eskolaridade 
ida-idak. Dokumentu hirak-ne’e organiza iha maneira ne’ebé konsistente no inklui 
informasaun hanesan tuirmai ne’e: 

¥ Kontestualizasaun – Ne’e esplika tansá mak komponente ida-ne’e inklui iha 
kurríkulu no saida mak nia buka atu hanorin estudante sira iha Timor-
Leste. Ida-ne’e inklui objetivu husi komponente no liga ba prinsípiu sira 
kurríkulu nian, no mós pontu importante hanorin nian ba komponente sira. 

¥ Organizasaun programa – Programa ida-idak iha formatu ne’ebé atu 
hanesan, hodi ajuda manorin sira lee informasaun ne’ebé iha, maibé 
konteúdu mak organizadu iha maneira ne’ebé tuir komponente sira. 

¥ Rezultadu aprendizajen sira – Ne’e fó deklarasaun ida kona-ba saida mak 
estudante sira tenke no bele halo ka hatene bainhira remata tinan 
eskolaridade ida-idak. 

¥ Indikadór dezempeñu sira – Ne’e fó-sai atividade sira-ne’ebé bele observa, 

ne’ebé estudante sira bele halo atu hatudu rezultadu sira husi prosesu 
aprendizajen. 

¥ Informasaun ne’ebé inklui fó ba Klase 1 to’o 6 atu nune’e manorin no sira 
seluk bele haree progresaun ba komponente kurrikulár sira iha Siklu 1 no 2. 
 

Lisaun hotu-hotu ne’ebé fó iha sala laran iha Timor-Leste tenke hatudu rezultadu 
saida mak atu hetan bainhira manorin hanorin, no oinsá lisaun ne’e iha ligasaun 
ho dokumentu programa no prinsípiu sira kurríkulu nian.  
 
Oráriu aprendizajen 
Atu kompleta rekizitu sira kurríkulu nian, tempu ba prosesu ensinu-aprendizajen 
planeadu ona, hanesan semana ida oras 25 ba aula. Oras fahe ba komponente 
kurrikulár ida-idak hanesan tuirmai ne’e: 

 
 
Komponente  kurrikulár 

Siklu dahuluk Siklu daruak 

Oras / semana  Oras / semana 

Literasia 8  

Tetun  4 
Portugés 4 

Matemátika 5 5 
Siénsia Naturál 3 3 
Siénsia Sosiál 3 3 
Arte no Kultura 2 2 
Saúde 1 1 
Edukasaun Fíziku 1 1 
Relijiaun* 1 2 
Apoiu Linguístiku Orál** 1  
TOTÁL 25 25 

 
* Relijiaun hanorin durante oras 1 iha Klase 1 to’o 3, no hahú hanorin durante oras 2 husi 
Klase 4 to’o Klase 6. 
** Apoiu Linguístiku Orál hanorin durante oras 1 husi Klase 1 to’o 3 de’it, no la hanorin 
durante Klase 4.  

 
Atu implementa kurríkulu ida-ne’e, importante tebes atu eskola iha aula mínimu 
durante semana 36 iha períodu 3. Eskola sira tenke buka minimiza atividade sira-
ne’ebé interrompe oras hanorin nian iha períodu ida nia laran atubele hanorin 
kurríkulu ne’e ho di’ak iha tinan tomak nia laran. 

Karga oráriu semanál 

Iha semana ida nia laran, lisaun ida korresponde ho minutu 50 ba hanorin no 
manorin tenke uza minutu 50 ne’e hotu ba atividade ensinu no aprendizajen 
nian, no la’ós atu halo asuntu administrasaun nian. 

Tempu ba aprendizajen durante semana ida nia laran fahe iha maneira tuirmai, uza 
loron-segunda- to’o sesta-feira ba hanorin no uza loron-sábadu ba asambleia no 
atividade sira seluk eskola nian: 

¥ Oras 25 ba hanorin komponente kurrikulár oin-oin 
¥ Loron-loron uza minutu 15 molok hahú lisaun no minutu 10 depois remata 

lisaun ba hadi’a sala aula nian no atividade sira seluk atu apoia prosesu 
aprendizajen (ezemplu: diáriu klase nian, observasaun ba klase, nst.) 

 
Planu iha leten hatudu iha proposta formatu karga oráriu semanál tuirmai ne’e:  
Períodu loron-loron Segunda Tersa Kuarta Kinta Sesta Sábadu 

Hahú 
aula 

Minutu 15       

1 Minutu 50      

2 Minutu 50      

 Intervalu Minutu 30 Minutu 30 Minutu 30 Minutu 30 Minutu 30 

3 Minutu 50      

4 Minutu 50      

5 Minutu 50      

Remata 
aula 

Minutu 10      

 

Loron-sábadu sai nafatin loron eskolár atu hala’o atividade asembleia, estra-kurrikulár, 
no atividade eskola nian ne’ebé importante ba ajuda prosesu aprendizajen no hametin 
espíritu nasionalizmu no eskola nian. Loron ida-ne’e bele uza ba programa espesiál, 
atividade estra-kurrikulár, desportu, organiza eventu komunidade nian ba partisipasaun 
eskola, prepara ba festivál iha nivel lokál no nasionál, kompleta servisu ruma ne’ebé 
difisil no hadi’a ka halo limpeza eskola. Manorin sira bele uza loron-sábadu atu halo 
preparasaun ba matéria hanorin nian, enkontru, no treinu. Loron-sábadu mós 
oportunidade di’ak ba manorin atu ajuda estudante sira ne’ebé presiza tulun adisionál.  
Eskola balu se oras la to’o karik durante semana ba kurríkulu (ezemplu: eskola sira ho 
turma 3 iha Dili) bele uza loron-sábadu hodi hanorin, maibé enjerál importante mak uza 
loron-segunda to’o -sesta hodi hanorin, no uza sábadu ba programa seluk ne’ebé ho 
nia detalle iha leten. 

Nota kona-ba asembleia:  Asembleia semana-semana mak tempu ida-ne’ebé estudante 
sira hosi klase ida-idak bele fahe sira-nia serbisu ba malu. Tempu ne’e mós ba 

atividade sira ne’ebé promove espíritu nasionalizmu, selebra loron-boot sira, no ba 
programa hosi Asosiasaun Estudante sira-nian. Tempu asembleia mak obrigatóriu, 
hanesan klase sira seluk.  
 
Liafuan ikus 
Bazeia ba prinsípiu no informasaun iha leten, dokumentu kurríkular ne’e sei kompleta 
ho programa kurrikulár dixiplina ida-idak nian, no mós planu estudu loroloron nian. 
Programa kurrikulár sira-ne’e organiza ho di’ak rezultadu no indikadór sira-ne’ebé hein 
hosi klase ida-idak, no planu estudu sira-ne’e halo ho intensaun sai matadalan ba 
manorin sira hodi implementa kurríkulu ne’e ho di’ak, no tuir lei sai parte integradu 
kurríkulu nian. Planu estudu sira organiza prinsípiu sira hosi dixiplina ida-idak, hamutuk 
ho ninia rezultadu, indikadór, no pontu avaliasaun sira, hodi halo matadalan ida fasil ba 
manorin sira atu tuir.   Hodi tuir kurríkulu integradu, Ministériu Edukasaun espera katak 
labarik sira hotu sei hetan esperiénsia hanorin-aprendizajen nian ne’ebé sei apoia sira-
nia dezenvolvimentu forsa-vontade atu estuda, aprende, no dezenvolve ita-nia rai-
Timór. 

LITERASIA TETUN NO PORTUGÉS 
 
Kontestualizasaun 
Programa Literasia ne’e rekoñese no afirma diversidade kulturál no linguístiku Timor-
Leste nian, ne’ebé sai rikusoin boot ba nasaun. Programa ida-ne’e mós rekoñese no 
harii husi fundasaun prinsipál edukasaun nian katak estudante sira aprende di’ak liu 
bainhira sira bele uza buat ne’ebé hatene tiha ona hodi aprende konseitu foun. 
Programa ne’e fó korajen ba manorin sira atu uza estudante nia lian dahuluk – ne’e 
mak lian ne’ebé estudante hatene di’ak liu bainhira foin hahú eskola – nu’udar aliserse 
aprendizajen lian nian. Hahú ho Klase 1 no kontinua to’o Klase 6, programa ne’e 
introdús estudante sira ba lian tetun, hodi harii sira-nia abilidade no fiar-an hodi ko’alia, 
rona, lee, no hakerek, no tuirmai ba lian portugés. Bainhira estudante sira hahú 
aprende liután lian ne’e no aprende abilidade báziku literasia nian iha lian tetun, sei 
introdús lian portugés oralmente, no bainhira koñesimentu orál sufisiente ona, sei 
hanorin lee no hakerek. Hanesan ne’e bele aproveita transferénsia koñesimentu 
literasia nian husi lian hotu ne’ebé estudante domina. Objetivu husi programa ne’e ba 
estudante hotu hodi aprende lian ofisiál Tetun no Portugés, lian hirak-ne’e identifika ona 
husi Konstituisaun (RDTL 2002) no Lei de Bases da Educação (Lei 2008/14). Nia 
objetivu maka, bainhira estudante sira remata Klase 6, estudante hotu sei iha baze 
sólidu iha lian ofisiál rua sufisiente atu prepara sira ba edukasaun iha futuru, no mós atu 
prepara sira atu sai sidadaun produtivu Timor-Leste nian.   
Programa kurrikulár ne’e harii kanorin sira-nia abilidade utiliza lian tetun no portugés 
hodi komunika ho ema seluk iha eskola no iha li’ur, maibé mós prepara estudante sira 
atu uza lian rua hodi aprende dixiplina sira seluk. Manorin sira uza estudante nia lian 
dahuluk hamutuk ho Tetun, hodi apoia aprendizajen iha siklu dahuluk. Sira sei uza 
Tetun no Portugés iha siklu 2. Kurríkulu ne’e fó énfaze boot atu tulun estudante sira 
harii lian akadémiku sira-ne’ebé presiza – iha lian tetun no mós iha lian portugés – 
bainhira sira tama ba siklu 3 no aprende konseitu sira abstratu liu. 
Ligasaun entre prinsípiu 3 kurríkulu ne’e nian ho programa Literasia maka tuirmai: 
 

Ligasaun ba kultura no 
maneira moris lokál nian 

Iha sira-nia realidade lokál nia kontestu, estudante sira sei 
lee, hakerek, rona, no ko’alia kona-ba testu sira-ne’ebé 
relasiona ba esperiénsia Timoroan nian no valór, kultura, 
no lian Timor-Leste nian. 
 

Ema nia 
dezenvolvimentu tomak 

Tema husi testu sira no atividade sira iha programa ne’e 
nia laran mak buat hirak-ne’ebé hanorin estudante sira 
kona-ba sira-nia moris rasik no ema seluk nia moris, hodi 
tulun sira dezenvolve dimensaun akadémiku, emosionál, 
morál, no étika sira iha komponente kurrikulár ne’e. 

Kualidade di’ak ba 
prosesu ensinu-
aprendizajen 

Selesaun konteúdu hodi hanorin lian bazeia ba vontade no 
nivel dezenvolvimentu kanorin sira-nian ho atensaun 
espesiál ba estudante sira iha ambiente multilinge ida, atu 
nune’e sira bele aprende lian iha komunidade no eskola.  

Pontu prinsipál hanorin nian 
Atu hanorin ho efetivu iha eskola multilinge ida, manorin sira sei fó énfaze ba estratéjia 
bilinge sira, ne’ebé buat hirak-ne’ebé enkoraja estudante sira atu hetan komprensaun 
iha lian oioin durante sira-nia prosesu aprendizajen atu bele uza lian ofisiál sira iha 
kontestu akadémiku no sosiál. Ne’e signifika katak manorin sira tenke ajuda estudante 
sira komprende iha lian ida-ne’ebé sira hatene dahuluk (L1 ka Tetun) molok hakat ba 
lian foun ida (Tetun ka Portugés). 
Programa ne’e enkoraja integrasaun ba área prinsipál lian nian, liuliu iha mudansa husi 
lian orál ba lian eskrita. Manorin sira sei fó oportunidade barak ba estudante sira atu 
harii ideia sira liuhosi ko’alia – ba belun sira, ba klase, ba manorin sira – hodi apoia sira-
nia abilidade lee no hakerek. 
 

Organizasaun programa Literasia nian 
Komponente kurrikulár ne’e organiza hodi fahe ba área prinsipál 3 hodi kobre área 
konteúdu fundamentál lian nian, hirak-ne’e mak: Rona no Ko’alia, Lee, no Hakerek. 
Komponente lian mós fahe tuir énfaze prinsipál 2: dalan komunikasaun no 
komprensaun, no dalan korresaun no presizaun. Tabela tuirmai aprezenta foku husi 
área ida-idak: 
 

 Énfaze: komunikasaun 
(foka ba testu tomak) 

Énfaze: korresaun 
(foka ba parte ka elementu sira lian 

nian) 

Rona no 
Ko’alia 

Rona hodi komprende no hanoin ho 
krítiku 

Ko’alia ho komprensaun hodi komunika 
matenek, ideia, no esperiénsia sira 

Rekoñese no distinge son; rekoñese 
parte liafuan sira-nian 

Uza vokabuláriu, pronúnsia, soletra, no 
gramátika ne’ebé loos 

Lee  Lee ba sentidu no komprensaun hodi 
bele aplika, analiza, no avalia testu sira; 
kria matenek foun 

Deskodifika testu sira husi rekoñese 
letra, sílaba, asentuasaun, sintase, no 
gramátika 

Hakerek Hakerek hodi komunika matenek, ideia, 
esperiénsia, no objetivu sira 

Forma letra, liafuan, fraze, no parágrafu 
sira apropriadu no ho loloos; soletra 
liafuan ho loloos; uza gramátika ne’ebé 
loos 

 

Avaliasaun 
Aleinde presiza avaliasaun formál ba progresu estudante nian, sei presiza mós 
avaliasaun kontínua no bazeia ba serbisu ne’ebé hala’o loroloron iha klase laran. 
Manorin mak iha pozisaun di’ak liu hodi observa estudante nia dezenvolvimentu 
abilidade iha lian no literasia loroloron. Observasaun sira-ne’e bele halo di’ak liu 
bainhira estudante sira envolve iha atividade aprendizajen sira, duké durante prova ka 
ezame ida. Hanesan ne’e, manorin no estudante sente presaun menus atu hatudu 
dezempeñu di’ak. Manorin tenke organiza hodi anota durante tinan tomak kona-ba buat 
ne’ebé estudante sira bele halo no bainhira sira atinje abilidade foun. 

MATEMÁTIKA 
 
Kontestualizasaun 
Iha moris loron-loron ema hasoru problema oioin, hosi problema ne’ebé simples to’o 
problema ne’ebé kompleksu liu, ne’ebé dala barak presiza rezolve hodi uza konseitu 
matemátika. Donadekaza, agrikultór, badain sira-ne’ebé bele prodús sasán – hanesan 
lafatik, tais, sanan rai, nst. – sira-ne’e uza konseitu matemátika loron-loron. Tan ne’e 
mak importante tebes atu fó edukasaun matemátika ne’ebé kontinua nafatin ba labarik 
no juventude hotu-hotu. Ho ida-ne’e matemátika komponente kurrikulár ida-ne’ebé 
integra iha kurríkulu nasionál ba ensinu báziku. 
Aprende matemátika maka nesesidade ida, liuhosi prosesu formál iha eskola, no mós 
liuhosi prosesu informál iha moris loroloron. Labarik hotu-hotu tenke iha posibilidade atu 
kontakta ho ideia no métodu fundamentál matemátika nian no respeita matemátika nia 
natureza no nia valór, tuir sira-nia idade no sira-nia dezenvolvimentu. Ensinu 
matemátika nia interese iha ambiente eskola nian la’ós liuhosi koñesimentu izoladu 
hodi domina regra no téknika nian, maibé oinsá utiliza buat sira-ne’e hodi bele rezolve 
problema ho hanoin kle’an no iha komunikasaun ne’ebé presiza fiar no motiva an atu 
halo – ne’e mak kompeténsia matemátika. 
Ligasaun entre prinsípiu 3 kurríkulu ne’e nian ho programa Matemátika maka tuirmai: 

Ligasaun ba kultura 
no maneira moris 
lokál nian 

Uza situasaun ho problema ne’ebé kontestualizadu, no uza 
rekursu lokál nian hanesan materiál manipulativu, prepara 
labarik hotu-hotu atu hetan koñesimentu no abilidade 
matemátika signifikativa hodi dezenvolve sira-nia an iha sira-
nia kultura rasik. 
 

Ema nia 
dezenvolvimentu 
tomak 

Matemátika mosu iha sosiedade ho aspetu oioin no iha 
ligasaun ho área barak iha atividade ema nian, dalaruma ho 
esplísita [ne’ebé klaru], seluk ho implísita [ne’ebé haksumik 
an hela]. Edukasaun matemátika ajuda atu hatene 
matemátika iha situasaun oioin, no promove formasaun 
sidadaun ne’ebé partisipativu, krítiku no fiar an atu rezolve 
problema ho maneira matemátika. 

Kualidade di’ak ba 
prosesu ensinu-
aprendizajen 

Parámetru internasionál no matenek partikulár iha Timor-
Leste nia kultura matemátika rasik mak pontu atu hahú 
elaborasaun programa kurrikulár nian. Ensinu sentradu ba 
estudante, hahú hosi nia koñesimentu rasik no fó 
oportunidade ba sira atu “aprende liuhosi halo rasik”. 

Pontu prinsipál hanorin nian 
Aprendizajen matemátika la’ós estuda de’it kona-ba konteúdu matemátika. Hanorin 
matemátika mós inklui akizisaun [kaer metin] kompeténsia matemátika ne’ebé útil no 
nesesáriu ba ambiente eskola nian no iha moris iha sosiedade nia leet. 
Programa kurrikulár ida-ne’e dudu atu manorin sira hanorin matemátika liuhosi 
atividade prátika no ativa, hanesan uza materiál manipulativu ne’ebé uza loron-loron, ka 
jogu hodi hatudu ba estudante sira liuhosi esperiénsia aprendizajen oioin atu 
dezenvolve kompeténsia sira transversál [ne’ebé iha ligasaun ba área barak]. 
 
Kompeténsia matemátika 
Kompeténsia matemátika ezije liu kapasidade atu hanoin no komunika duké atu rezolve 
problema. Ne’e-duni atu sai kompetente iha área matemátika implika dezenvolve 
kapasidade, atitude no koñesimentu matemátika nian ho forma integradu durante 
formasaun báziku ne’ebé inklui: 
§ Abilidade ne’ebé forte ba hanoin tuir maneira matemátika ka esplora situasaun 

problemátika, buka regularidade, halo no koko ipóteze, forma jeneralizasaun, hanoin 
ho forma ne’ebé lójika 

§ Koñesimentu katak rezultadu ne’ebé hetan hosi problema ida mak tenke tuir lójika no 
la bele depende ba autoridade ruma hosi li’ur 

§ Kompeténsia atu diskute ho ema seluk no hato'o ideia kona-ba buat ne’ebé deskobre 
liuhosi linguajen ida klaru, hakerek, orál ka simbólika, no tuir situasaun 

§ Iha inisiativa atu buka-hatene problema ida nia estrutura no kompeténsia atu 
dezenvolve prosesu rezolusaun, no mós atu analiza bainhira halo sala no koko ho 
estratéjia alternativa 

§ Kapasidade atu deside kona-ba validade rezultadu ida nian no uza kálkulu mentál, ka 
algoritmu iha surat-tahan no lapis ka instrumentu teknolójiku sira 

§ Konsidera estrutura abstratu ne’ebé mosu iha situasaun ruma ho relasaun ho 
problema loron-loron nian, natureza ka arte, ne’ebé envolve elementu númeru, 
jeométriku, ka rua ne’e hotu 

§ Kapasidade atu uza matemátika ne'ebé kombina ho koñesimentu seluk atu 
komprende realidade hosi situasaun oioin, no oinsá uza sentidu krítiku kona-ba 
utilizasaun prosedimentu no rezultadu matemátika 

Kompeténsia matemátika sira-ne’e dezenvolve tuir esperiénsia aprendizajen ne’ebé 
oioin, hodi dezenvolve kapasidade transversál ne’ebé bele mós utiliza iha área ka fatin 
seluk. 

Organizasaun programa Matemátika nian 
Matemátika bele fahe iha área koñesimentu oioin, maibé área hotu-hotu ne’e iha 
relasaun. Kurríkulu ne’e organiza ona ho área boot 5 koñesimentu matemátika nian: 
Númeru, Jeometria, Grandeza no Medida, Áljebra, no Organizasaun no Tratamentu 
Dadus. 
Iha kada siklu iha de’it área 4. Maski nune´e, labele hanoin katak koñesimentu mak 
hanesan aprendizajen ida-ne’ebé hotu ona, maibé sei liga iha momentu ne’ebé 
determinadu ka oportunidade únika. Tuir loloos, abilidade sira-ne’e sei kontinua 
dezenvolve no pratika iha nivel eskola hotu-hotu. Aprendizajen matemátika tenke haree 
hanesan prosesu ida-ne’ebé la’o neineik sempre ba leten, no kontinua durante tempu 
ensinu báziku tomak atu ikusliu bele halo estudante sira sai kompetente liu iha 
matemátika. 
Iha kraik ne’e aprezenta tabela ida-ne’ebé reprezenta – ba siklu dahuluk no daruak – 
oinsá esplika konteúdu sira, espesifikamente atu hetan koñesimentu, no 
transversalmente hodi aplika no dezenvolve koñesimentu iha área sira seluk.  

ORGANIZASAUN NO TRATAMENTU 

SIÉNSIA NATURÁL 
 
Kontestualizasaun 
Siénsia Naturál fó dalan atu hatene kona-ba buat hotu ne’ebé hale’u ita. Siénsia Naturál 
bele halo di’ak ema Timor-Leste nia moris sein estraga meiu-ambiente. Siénsia Naturál 
inklui área hirak hanesan Kímika, Fízika, Siénsia Raiklaran, Astronomia, no Biolojia. 
Naturalmente, labarik sira kuriozu kona-ba buat ne’ebé hale’u sira, no Siénsia Naturál 
fó dalan atu sira bele esplora buat hotu ne’ebé iha sira-nia sorin-sorin. Atu fasilita 
estudante sira aprende di’ak liután no hasa’e sira-nia abilidade no koñesimentu iha área 
hirak-ne’e, presiza aplika métodu sientífiku ne’ebé hanaran mós Servisu Hanesan 
Sientista iha área hirak temi ona iha leten. Métodu ida-ne’e uza meius investigasaun 
ne’ebé inklui: halibur informasaun, sura uza unidade-medida padronizadu no 
lapadronizadu, prosesa no analiza dadus, no mós buka resposta ba pergunta sira atu 
deskreve no esplika fenómenu naturál. 
Kurríkulu Siénsia Naturál sei ajuda estudante sira atu haree interasaun entre buat-moris 
no lamoris, no atu aprende kona-ba sira-nia an no sira-nia ambiente hodi garante 
sustentabilidade. Kurríkulu ida-ne’e sei ajuda estudante sira hetan komprensaun kona-
ba konseitu hirak siénsia nian. Estudante sira sei aprende kona-ba natureza no buat 
hotu ne’ebé hola parte iha ninia laran. Siénsia ida-ne’e hanorin estudante sira liuhosi 
atividade prátika uza materiál lokál hirak-ne’ebé kondíz ho Timoroan sira-nia 
esperiénsia, kultura, valór, no prinsípiu. Aprende siénsia hanesan ne’e bele fó dalan 
atubele halo predisaun ba eventu ruma nia impaktu pozitivu no negativu iha tempu 
agora no futuru. Benefísiu seluk mak ajuda sira atu buka solusaun hodi minimiza 
impaktu negativu oioin ne’ebé bele rezulta husi atividade ema nian no husi mós 
prosesu naturál ne’ebé mak bele mosu. 
Ligasaun entre prinsípiu 3 kurríkulu ne’e nian ho programa Siénsia Naturál maka 
tuirmai: 

Ligasaun ba kultura no 
maneira moris lokál 
nian 

Kurríkulu Siénsia Naturál nian utiliza materiál lokál tuir 
kontestuTimór nian no hatudu ligasaun entre siénsia, kultura 
lokál, no moris loron-loron. 

Ema nia 
dezenvolvimentu 
tomak 

Kurríkulu Siénsia Naturál nian halo atu nune’e estudante 
sira badinas estuda no aprende kona-ba Siénsia Naturál. 
Kurríkulu ida-ne’e sei ajuda estudante sira atubele fiar an no 
fó fundasaun ba sira hodi sai sidadaun ne’ebé ativu liu iha 
futuru.  
Komponente kurrikulár ida-ne’e sei hanorin estudante sira 
atu hasa’e sira-nia komprensaun ho dalan investigasaun atu 
nune’e sira bele hahú hanoin ho dalan ne’ebé krítiku hodi 
nune’e bele rezolve problema iha sira-nia sorin-sorin.  
Estratéjia hirak-ne’e tane atitude no valór pozitivu. 

Kualidade di’ak ba 
prosesu ensinu-
aprendizajen 

Kurríkulu Siénsia Naturál nasaun Timor-Leste nian mak atu 
ajuda estudante sira dezenvolve: 
¥ Komprensaun kona-ba importánsia husi siénsia iha 

moris loron-loron, liuhosi utilizasaun materiál lokál.  

¥ Koñesimentu kona-ba buat hotu ne’ebé hale’u sira, atu 
nune’e bele hatene proteje sira-nia an rasik no ambiente.  

¥ Konseitu siénsia nian ne’ebé mak aplika iha klase laran 
no li’ur liuhosi atividade prátika hirak-ne’ebé sira hala’o. 

¥ Koñesimentu oinsá hala’o servisu hanesan sientista 
bainhira hala’o atividade prátika hirak-ne’e. 

¥ Kompeténsia no koñesimentu báziku kona-ba Siénsia 
Naturál, ne’ebé bele fasilita sira hodi kontinua ba 
edukasaun pre-sekundária. 

 
Organizasaun programa Siénsia Naturál nian 
Programa ba Siénsia Naturál nian fahe ba bloku 4 hanesan tuirmai ne’e: 

Konteúdu  SIÉNSIA FÍZIKA RAIKLARAN NO 
SISTEMA SOLÁR SIÉNSIA BIOLOJIA 

Prosesu SERVISU HANESAN SIENTISTA 

 
SIÉNSIA FÍZIKA 
Bloku Siénsia Fízika ko’alia kona-ba enerjia, forsa, movimentu, no materiál. Bloku ne’e 
fahe ba sub-bloku 3: 
1. Enerjia – Enerjia iha forma oioin ne’ebé bele transfere no muda husi forma ida ba 

forma seluk. Enerjia importante iha moris loron-loron no ninia transferénsia [muda 
husi fatin ida ba fatin seluk] no transformasaun [muda husi forma ida ba forma seluk] 
akontese iha ita-nia sorin-sorin.  

2. Movimentu no Forsa – Objetu nia movimentu, nia forma,  no nia hahalok hetan 
efeitu husi dudu no dada. Ita moris iha mundu ida-ne’ebé hetan efeitu husi dudu no 
dada.  

3. Materiál sira – Materiál sira-nia funsaun depende ba sira-nia karakterístika, no 
materiál ho ninia karakterístika sira-ne’e balu bele muda. 

 
RAIKLARAN NO SISTEMA SOLÁR 
Bloku Raiklaran no Sistema Solár ko’alia kona-ba karakterístika balu husi rai no loro-
matan, oinsá ema uza rekursu hirak-ne’e no hetan efeitu husi buat hirak-ne’e, no ita 
ema nia responsabilidade atu tau matan no kuidadu ba raiklaran no ár. Bloku ne’e fahe 
ba sub-bloku 5: 
1. Raiklaran no Sistema Solár – Superfísie raiklaran, nia atmosfera, no sistema solár 

iha karakterístika balu ne’ebé bele muda, no balu ne’ebé hela metin. Mudansa sira-
ne’e bele boot ka ki’ikoan, no neineik, lalais, ka derrepente. 

2. Uza Rekursu sira – Buat-moris uza rekursu raiklaran nian, nia atmosfera, no 
sistema solár, no hetan efeitu husi mudansa ba buat sira-ne’e.  

3. Tau Matan no Kuidadu ba Rai – Ema tenke tau matan no kuidadu ba rai no nia ár. 

4. Sistema Solár: Metin no Mudansa – Iha sistema solár, karakterístika balu hetan 
mudansa maibé balu la hetan mudansa.  

5. Sistema Solár: Buat-moris no Mudansa – Buat-moris uza parte husi sistema solár 
nu’udar rekursu no dalaruma hetan efeitu husi mudansa iha parte sira-ne’e. 

 
SIÉNSIA BIOLOJIA 
Bloku Siénsia Biolojia ko’alia kona-ba karakterístika oioin, nesesidade, no diversidade 
husi buat-moris, inklui ema no sira-nia interasaun ba malu no ambiente ne’ebé lamoris. 
Bloku ne’e fahe ba sub-bloku 5: 
1. Estrutura, Funsaun, no Nesesidade – Karakterístika husi buat-moris determina 

sira-nia funsaun no oinsá sira responde ba sira-nia nesesidade.  
2. Diversidade – Iha buat-moris no buat-lamoris oioin iha raiklaran. 
3. Agrupamentu – Buat-moris bele fahe ba grupu ho maneira oioin. 
4. Mudansa ba Ambiente – Ambiente muda beibeik no kompostu husi komponente 

buat-moris no buat-lamoris ne’ebé halo interasaun.  
5. Atividade Ema nian – Atividade ema nian afeta buat-moris sira no ambiente. 
 
SERVISU HANESAN SIENTISTA 
Bloku Servisu Hanesan Sientista, ka inkéritu siénsia, nu’udar prosesu ida oinsá 
konseitu sira siénsia nian bele dezenvolve, bele teste, bele simu, no bele troka. 
Estudante sira dezenvolve sira-nia komprensaun kona-ba konseitu sira iha área Siénsia 
Fízika, Raiklaran no Sistema Solár, no mós Siénsia Biolojia bainhira sira partisipa ho 
ativu iha prosesu inkéritu. Bainhira sira halo hanesan ne’e sira dezenvolve 
komprensaun kona-ba oinsá sientista sira dezenvolve no teste sira-nia ideia. Bloku ne’e 
fahe ba sub-bloku 5: 
1. Husu Pergunta – Identifika no husu pergunta sira-ne’ebé bele investiga. 
2. Investiga – Halo no teste predisaun sira liuhosi planeamentu no hala’o teste 

sientífiku, observa, no hakerek observasaun sira ho di’ak. 
3. Organiza no Analiza – Organiza no analiza dadus no informasaun. 
4. Avalia – Avalia dadus ka evidénsia nia kualidade. 
5. Komunika – Komunika rezultadu sira inkéritu nian. 
 

Relasaun entre bloku sira 
Bloku 4 ne’e hakerek atu nune’e bele implementa ho dalan ne’ebé integradu. Estudante 
sira dezenvolve sira-nia komprensaun kona-ba konseitu hirak-ne’e iha Siénsia Fízika, 
Raiklaran no Sistema Solár, no Siénsia Biolojia liuhosi halo duni Servisu Hanesan 
Sientista. Bainhira sira halo ida-ne’e, sira dezenvolve komprensaun kona-ba oinsá 
sientista sira dezenvolve no teste sira-nia ideia hirak-ne’e.  
 

Rezultadu aprendizajen sira 
Rezultadu aprendizajen aprezenta iha-ne’e hodi hatudu relasaun entre bloku hirak-ne’e 
no konteúdu no ideia hirak-ne’ebé apropriadu ba tinan eskolaridade iha edukasaun 
báziku. Buat hirak-ne’e ajuda planu integrasaun no programa hanorin nian ne’ebé 
temátiku.

SIÉNSIA SOSIÁL 
 
Kontestualizasaun 
Siénsia Sosiál mak estudu kona-ba interasaun entre indivíduu no ninia ambiente lokál 
ne’ebé inklui rai no ema. Komponente kurrikulár Siénsia Sosiál, liuhosi ninia objetivu no 
rezultadu aprendizajen sira, maka fó oportunidade ida hodi dezenvolve labarik no foin-
sa’e sira-nia abilidade atu haree, observa, no responde di’ak ba nesesidade sosiál hodi 
kontribui ba dame no koezaun sosiedade nian. Nune’e mós kapasita estudante sira atu 
tau matan no kuidadu ba ema no ba rai [ambiente lokál]. Komponente kurrikulár ne’e 
dezenvolve sentimentu hadomi no fiar-an, no respeitu no hahalok pasífiku ba ema 
seluk.   
Konseitu prinsipál sira iha dixiplina ne’e nia laran, ne’ebé ajuda estudante sira atu 
komprende no aplika iha sira-nia sosiedade laran, maka: 

1. Dignidade ema hotu nian – katak ema hotu-hotu respeita malu, iha direitus 
umanus, no iha fuan-murak ho toleránsia ba diversidade sira, inklui jéneru, lian, 
kultura, rasa, abilidade sira, klase ekonómiku, relijiaun, nst. 

2. Identidade nu’udar Timoroan – katak estudante sira identifika sira-nia an 
nu’udar ema Timór, no komprende no valoriza símbolu sira, istória, no kultura 
ne’ebé liga Timoroan sira hotu hamutuk. 

3. Prosesu demokrátiku no harii pás – katak estudante sira presiza serbisu 
hamutuk ho maneira komunikasaun ida-ne’ebé di’ak no inkluzivu, no respeita 
opiniaun oioin sira iha kontestu dame nia laran. 

4. Tau matan no kuidadu ba rai – katak kanorin sira komprende no sente 
importánsia atu proteje ita-nia rai, bee, foho, tasi, animál, no ai-horis sira ba 
moris ida-ne’ebé sustentavel. 

Ligasaun entre prinsípiu 3 kurríkulu ne’e nian ho programa Siénsia Sosiál maka tuirmai: 

Ligasaun ba kultura no 
maneira moris lokál nian 

Haree ba ligasaun no relasaun entre indivíduu no ninia 
família, kolega sira, komunidade, no mundu.  
Kapasita estudante sira atu komprende di’ak liután ba buat 
hotu ne’ebé hale’u sira no nune’e mós ba ema sira-ne’ebé 
maka sira hasoru.  
Hadomi no kuidadu ba ambiente. 

Ema nia 
dezenvolvimentu tomak 

Respeita ba ema nia dignidade no direitu sira no orgullu ba 
ita-nia identidade nu’udar Timoroan no sidadaun mundu 
nian.  
Fó oportunidade hodi dezenvolve estudante nia abilidade 
atu ajusta di’ak ho nesesidade sosiál ne’ebé bele kontribui 
ba dame. 
Investiga hodi komprende, hadomi no fiar an, no hodi 
komprende, respeita, no halo komunikasaun ne’ebé di’ak 
ho ema seluk.  

Kualidade di’ak ba 
prosesu ensinu-
aprendizajen 

Dezenvolve estudante nia kapasidade atu buka-hatene hahú 
husi sira-nia esperiénsia rasik kona-ba mundu ne’ebé hale’u nia. 

Fó dalan ba estudante atu klarifika no espresa ba ema seluk 
kona-ba ninia valór fundamentál, nesesidade, no matenek sira. 

 
Pontu prinsipál hanorin nian 

¥ Aprende liuhosi ida-idak nia esperiénsia – Estudante sira bele identifika, fó 
valór, analiza, no aprende husi sira-nia sentimentu, esperiénsia, observasaun, no 
fallansu sira. 

¥ Buka-hatene no hanoin kle’an – Estudante sira bele identifika no dezenvolve 
sira-nia pergunta rasik, hatene dalan loos atu buka nia resposta sira, analiza 
informasaun, no hanoin ho krítiku [ho kle’an] atu dezenvolve opiniaun bazeia ba 
faktu sira no avaliasaun. 

¥ Halo komunikasaun efetivu ba malu – Estudante sira bele rona no komprende 
sentimentu no hanoin husi ema, no hatutan sira-nia pergunta, ideia no analiza 
hodi uza modu oioin inklui orál, hakerek, no vizuál (dezeñu, gráfiku sira, nst). 
 

Organizasaun programa Siénsia Sosiál nian 
Konteúdu sira ba komponente kurrikulár Siénsia Sosiál reflete ba estudante sira-nia 
esperiénsia no komprensaun kona-ba sira-nia fatin iha sosiedade laran, hahú husi sira-
nia an no aumenta liután ho komprensaun kona-ba sira-nia an iha mundu. Ne’e hatudu 
liuhosi aprosimasaun tuirmai ne’e, nu’udar espirál ida hodi hatudu maneira 
dezenvolvimentu konteúdu sira iha siklu rua nia laran. 

Aliserse ba komponente kurrikulár ne’e mak iha konseitu 4:  

¥ Ema – identidade pesoál no relasaun ho ema seluk, ne’ebé oin-hanesan entre 
ema maka: direitus umanus, valór komún sira, no dependénsia ba malu; no 
diferensa sira maka: kultura, ambiente, no perspetiva sira. 

¥ Fatin – rai no konseitu ba fatin nu’udar parte fundamentál ida ba ema nia moris; 
relasaun entre ema, balada sira, no sira-nia ambiente naturál; no presiza atu 
proteje rai no rekursu naturál sira liuhosi dezenvolvimentu ida-ne’ebé 
responsavel no sustentavel. 

¥ Tempu – agora, uluk, no aban-bainrua; no konseitu kona-ba kontinua nafatin no 
transforma ba nivel pesoál, família, komunidade, nasaun, no mundu. 

¥ Sistema – ema kria sistema oioin inklui ekonómiku, polítiku, sosiál, no kulturál 
hodi ajuda ema atu moris hamutuk iha dame nia laran; husi sistema hirak-ne’e 
balu la’o ho di’ak no balu lae, maibé enfinál sistema sira-nia efetividade depende 
ba ema ne’ebé serbisu iha sistema sira-ne’e nia laran. 

  ARTE NO KULTURA  
 

Kontestualizasaun 
Arte no Kultura maka komponente kurrikulár ida-ne’ebé hasa’e kriatividade no matenek 
estudante sira-nian hodi respeita no valoriza sira-nia an no ema seluk. Maski nasaun 
ki’ik, maibé Timor-Leste riku ho diversidade kulturál no tradisaun oioin. Diversidade 
hirak-ne’e mak inklui língua, uma-lisan, ai-knanoik no ai-sasi’ik sira, knananuk no 
instrumentu tradisionál sira, hatais no enfeita tradisionál sira, kultura han no sistema 
kultivasaun oioin, eskultura, artezanatu no arte vizuál sira, jogu no brinkedu lokál sira.  
Aleinde ida-ne’e, Timor-Leste mós iha ambiente lokál [mikro-klima] oioin no paizajen 
naturál ne’ebé furak tuir fatin ida-idak ninian iha territóriu Timor-Leste tomak. Buat hirak-
ne’ebé temi ona iha leten ne’e mak hanesan patrimóniu importante ba povu no nasaun 
RDTL no ne’e mak aliserse hodi hametin identidade no hasa’e matenek no kriatividade 
hodi kria armonizasaun entre povu Timor-Leste tomak.  
Arte no Kultura nia objetivu jerál maka:  

¥ Fasilita no fó dalan ba manorin no estudante sira atu fahe matenek ba malu 
liuhusi prosesu aprendizajen atu salvaguarda patrimóniu Timor-Leste nian.  

¥ Fasilita kanorin sira hodi hasa’e sira-nia kriatividade no hatene didi’ak sira-nia 
kbiit, hodi ko’alia buat ne’ebé sira sente no domina iha téknika oioin.  

¥ Fasilita interasaun entre estudante sira no hasa’e sira-nia koñesimentu hodi 
respeita patrimóniu kulturál Timor-Leste nian.  

Komprensaun arte nian hahú liuhusi sente no halo husi labarik sira rasik nia isin, lian no 
imajinasaun; sira-nia sensibilidade no emosaun mak hanesan instrumentu prinsipál. 
Ligasaun entre prinsípiu 3 kurríkulu ne’e nian ho programa Arte no Kultura maka 
tuirmai: 

Ligasaun ba kultura no 
maneira moris lokál 
nian 

Estudante sira sei komprende no apresia valór, kostume, no 
tradisaun sira lokál nian nu’udar forma importante husi 
espresaun kulturál Timor-Leste nian. 

Ema nia 
dezenvolvimentu 
tomak 

Tema, testu, no selesaun atividade iha programa laran iha 
objetivu atu fasilita kanorin sira komprende kona-ba sira-nia 
an rasik no sira seluk; fó oportunidade atu dezenvolve sira-
nia matenek, emosaun, morál, no dimensaun étika iha 
komponente kurrikulár laran; no prepara estudante sira atu 
komprende no prontu atu moris no kontribui ba komunidade 
no nasaun. 

Kualidade di’ak ba 
prosesu ensinu-
aprendizajen  

Selesaun ba konteúdu no pedagojia atu hanorin arte no 
kultura sei bazeia ba estudante sira-nia interese no fó fatin 
ba estudante sira hodi espresa sira-nia an rasik liuhusi 
atividade arte no kultura nian. 

Nota 

Prinsípiu sira-ne’e adopta husi implementasaun planu kurríkulu, Ministériu Edukasaun 2007. 

Pontu prinsipál hanorin nian 
1. Hametin identidade no hasa’e kriatividade. 
2. Kria armonizasaun no respeita malu iha diversidade kulturál. 
3. Apresia no promove matenek lokál liuhusi moris loroloron nian. 
4. Aumenta matenek ida-idak nian no domíniu iha téknika oioin. 
5. Hatudu domin no kuidadu ba ambiente lokál no globál.  
6. Kria unidade nasionál no patriotizmu nu’udar Timoroan. 

 



Arte No Kultura   |   167

IN
TR

O
D

U
SA

U
N

LI
TE

RA
SI

A
M

AT
EM

ÁT
IK

A
SI

ÉN
SI

A
 N

AT
U

RÁ
L

SI
ÉN

SI
A

 S
O

SI
Á

L
A

RT
E 

N
O

 K
U

LT
U

RA
SA

Ú
D

E
ED

U
KA

SA
U

N
 F

ÍZ
IK

U
A

N
EK

SU

 

Estrutura jerál programa estudu 
Komponente kurrikulár ida-ne’e kompostu husi bloku 6: 
 

Bloku 
Objetivu Boot 
Estudante sira bele: 

ARTE TEATRU 

¥ Sai kriativu no matenek liután liuhusi arte teatru.  
¥ Dezenvolve istória oioin liuhusi arte teatru. 
¥ Diverte sira-nia an no ema seluk liuhusi arte teatru.  
¥ Hametin identidade no patrimóniu kulturál Timor-Leste nian. 

 

MÚZIKA  

¥ Haburas knananuk oioin liuhusi múzika. 
¥ Halo kombinasaun entre instrumentu tradisionál no modernu. 
¥ Dezenvolve abilidade hodi arranja no hatudu múzika.  
¥ Hametin identidade no patrimóniu kulturál Timor-Leste nian. 

 

DANSA  

¥ Book isin-lolon no espresa an liuhusi dansa. 
¥ Haburas no dezenvolve dansa tradisionál Timor-Leste nian iha 

fatin ida-idak nian. 
¥ Haburas tipu hatais no dekorasaun dansa tradisionál Timor-

Leste nian. 
¥ Hametin identidade no patrimóniu kulturál Timor-Leste nian. 

 

ESPRESAUN 
ARTÍSTIKA 

¥ Sai kriativu no matenek liután liuhusi espresaun artístika. 
¥ Dezenvolve talentu oioin iha arte vizuál no artezanatu. 
¥ Hametin identidade no patrimóniu kulturál Timor-Leste nian. 

 

HALIMAR LOKÁL  

¥ Valoriza no dezenvolve halimar lokál Timor-Leste nian. 
¥ Hasa’e talentu hodi kria rasik brinkedu uza material lokál iha rai 

laran. 
¥ Hametin identidade no patrimóniu kulturál Timor-Leste nian. 
 

TO’OS 
PERMAKULTURA 

¥ Haburas no dezenvolve permakultura. 
¥ Uza to’os eskola sai fatin hodi aplika siénsia oioin. 
¥ Koñese téknika hodi kuda ai-han no ai-horis oioin. 
¥ Hadomi liután sira-nia an no natureza liuhusi to’os eskola.  
¥ Promove han hahán ho balansu nutrisaun no moris forte. 

SAÚDE 

 
Kontestualizasaun 
Nu’udar nasaun joven ne’ebé sei hasoru dezafiu barak iha área saúde povu nian, 
liuhosi reforma kurrikulár dixiplina Saúde nian, Timor-Leste iha oportunidade di’ak atu 
kontinua hanorin labarik sira konseitu no prátika balu ne’ebé sira bele hala’o no uza iha 
sira-nia moris loroloron atu kuidadu an ho sira-nia saúde no prevene moras.  
Ho kurríkulu ida-ne’e, bainhira estudante sira remata sira-nia estudu iha klase 6, sira 
iha koñesimentu di’ak no lala’ok matenek kona-ba sira-nia isin-lolon, kona-ba saúde no 
ijiene, no kona-ba saúde família no komunidade nian. Liuhosi koñesimentu natoon 
kona-ba saúde, sira mós iha abilidade atu observa no analiza ambiente uma no 
komunidade nian atu hadook an hosi moras no uza koñesimentu ne’e atu implementa 
lala’ok saudavel ne’ebé bele lori benefísiu boot ba sira-nia an rasik no mós ba sira-nia 
maluk.  
Nune’e, dixiplina ne’e nia meta boot atu enkoraja konxiénsia papél ativu indivíduu hodi 
bele simu responsabilidade saúde ba ninia an rasik no mós ba família no komunidade, 
liuhosi ábitu no lala’ok di’ak moris saudavel nian.  
Ligasaun entre prinsípiu 3 kurríkulu ne’e nian ho programa Saúde maka tuirmai:  

Ligasaun ba kultura no 
maneira moris lokál 
nian 

Estudante sira sei hatene, komprende, no pratika lala’ok 
saudavel ne’ebé bele ajuda estudante sira rasik, sira-nia 
família, no komunidade hasoru moras komún iha Timor-
Leste. Programa Saúde mós hasoru hanoin-sala kona-ba 
tranzmisaun moras, dezenvolvimentu fíziku, no emosaun 
nian.  

Ema nia 
dezenvolvimentu tomak 

Programa Saúde sei envolve tema no matéria ne’ebé ajuda 
estudante sira apresia sira-nia dezenvolvimentu fíziku, 
emosionál, no kognitivu. Liuhosi habelar mensajen saúde 
nian iha klase-laran, família, no eskola, estudante sira sei 
bele haree problema saúde nu’udar komunidade tomak 
nian.  

Kualidade di’ak ba 
prosesu ensinu-
aprendizajen 

Konteúdu no tópiku ne’ebé inklui iha programa Saúde 
bazeia ba asuntu saúde ne’ebé estudante sira, sira-nia 
família, no komunidade sei hasoru loroloron. Programa ida-
ne’e foka ba maneira no lala’ok ne’ebé estudante sira bele 
komprende no pratika atu evita moras no promove saúde 
di’ak. Atu asegura katak komprensaun kona-ba asuntu 
saúde hirak-ne’e iha impaktu pozitivu iha estudante sira-nia 
moris, maioria unidade inklui prátika no atividade, no inklui 
mós asaun ne’ebé estudante sira bele uza atu habelar 
mensajen saúde nian.  

Asuntu saúde ne’ebé labarik sira hasoru  
Bloku sira-ne’ebé dezenvolve iha kurríkulu ida-ne’e bazeia ba situasaun saúde ne’ebé 
labarik Timoroan barak hasoru. Malnutrisaun sei aas iha Timór; família balu seidauk 
moris iha kondisaun ijiéniku; falta bee no saneamentu; no ambiente iha família no iha 
komunidade bele fó impaktu ba labarik sira-nia saúde. Ho razaun hirak-ne’e, kurríkulu 
Saúde hanorin labarik sira atu hola parte iha sira-nia saúde rasik, família nia saúde, no 
mós sira-nia komunidade nia saúde. 

 
Pontu prinsipál hanorin nian  
Kurríkulu dixiplina Saúde bazeia ba pontu prinsipál hanesan tuirmai:  

¥ Prevensaun moras no promosaun saúde – enkoraja labarik nia hahalok moris 
saudavel nu’udar meius atu prevene moras oioin; labarik ne’ebé hatene, 
komprende, no hala’o moris saudavel sei hamenus moras iha labarik, iha família, 
no mós iha komunidade. 

¥ Labarik mós ajente ba mudansa – enkoraja labarik sira atu hola parte ativu iha 
sira-nia saúde, saúde família nian, no mós saúde komunidade nian, hanesan 
hatete iha motu Ministériu Saúde nian: ‘Ita-nia saúde iha ita-nia liman rasik’.  
Labarik ajuda lori mudansa koñesimentu no toman hosi lala’ok saúde ne’ebé iha 
eskola ba moris loroloron iha família liuhosi halimar no fó atensaun ba alin ki’ik 
sira no mós ba fatin sira iha komunidade nia leet. 

¥ Koñesimentu di’ak kona-ba ita-nia an – enkoraja estudante sira atu hatene no 
komprende funsaun isin-lolon nian no respeita sira-nia isin-lolon. Dixiplina Saúde 
inklui mós konteúdu kona-ba diferensa seksu no saúde reprodutivu atu kuda 
sensibilidade kona-ba oinsá feto no mane hanesan no oinsá diferente, no oinsá 
ita-nia isin dezenvolve hosi bebé to’o labarik, klosan, no ema boot [adultu].  

¥ Saúde fízika, kreximentu hanoin, no emosaun, nst. – promove sensibilidade 
no hanorin abilidade ba estudante sira atu sira bele tau matan ba saúde, la’ós 
hosi perspetiva fízika de’it, maibé inklui mós kreximentu emosionál no kognitivu, 
saúde ambientál, no mós saúde sosiál (família no komunidade nian).  

¥ Aprende no pratika lala’ok saudavel liuhosi atividade – hatudu prinsípiu no 
konteúdu balu ba labarik sira liuhosi atividade. Labarik sei iha matenek di’ak liu 
iha dixiplina ne’e liuhosi observa, rona, halo komunikasaun, foti desizaun, no 
halo asaun. Ezemplu: iha labarik nia isin-lolon iha buat barak ne’ebé sira bele 
hala’o no observa atu aprende kona-ba funsaun isin-lolon nian, no oinsá bele 
kuida sira-nia isin-lolon.  

¥ Labarik hatutan ba labarik mensajen saúde nian (child-to-child) – enkoraja 
labarik sira atu sai nu’udar edukadór ki’ik iha sira-nia família no sira-nia 
komunidade. Buat ne’ebé sira aprende nu’udar labarik, sira bele mós implementa 
iha moris loroloron, nune’e labarik ida sai mós exemplár ba labarik seluk. 

Organizasaun programa Saúde nian 
Programa Saúde sei fahe ba bloku 3: Ha’u-nia Isin-lolon, Ijiene Di’ak no Saúde Di’ak, 
no Saúde Família no Komunidade nian. Bloku ida-idak sei hala’o ho entre unidade 2 

EDUKASAUN FÍZIKU 
 
Kontestualizasaun 

Kurríkulu nia parte importante ida mak Edukasaun Fíziku (EF). EF ne’e fó 
oportunidade di’ak no importante tebes ba labarik sira-nia dezenvolvimentu 
fíziku, sosiál, emosionál, no intelektuál. Liuhusi EF, labarik sira bele haksolok 
bainhira book an no haksolok bainhira dezenvolve kompeténsia; haburas 
atitude pozitivu ne’ebé aumenta ida-idak nia estima-an; hadi’a liután abilidade 
atu ko’alia klaru, rona no simu malu; no buka rasik estratéjia hodi hakalma an 
no rezolve situasaun ne’ebé susar.  EF sei dezenvolve kapasidade no atitude 
sira-ne’ebé esensiál ba área aprendizajen hotu-hotu, no mós sei promove 
hahalok ativu no saudavel ne’ebé labarik sira bele utiliza nafatin iha sira-nia 
moris aban-bainrua.  
Objetivu prinsipál kurríkulu Edukasaun Fíziku nian maka:	
  

¥ Promove dezenvolvimentu fíziku, sosiál, emosionál, no intelektuál. 
¥ Dezenvolve kualidade pesoál ne’ebé pozitivu. 
¥ Ajuda labarik sira atu hetan abilidade oioin kona-ba movimentu book-an no 

mós kaer ka soe sasán, iha kontestu oioin. 
¥ Dezenvolve koñesimentu no apresiasaun kona-ba isin-lolon nia abilidade 

ba kriatividade no espresa-an. 
¥ Liuhusi esperiénsia ne’ebé estudante sira gosta, promove atitude pozitivu 

ne’ebé sei la lakon ba atividade fíziku.  
Kurrikulu Edukasaun Fíziku iha bloku 4: 

¥ Movimentu (book-an) 
¥ Abilidade atu kaer, soe, no simu sasán 
¥ Jogu (klase 1 to’o 4 ) no desportu sira (klase 5 no 6)  
¥ Komunikasaun, kooperasaun, no haka’as-an 

 
Ligasaun entre prinsípiu 3 kurríkulu ne’e nian ho programa Edukasaun Fíziku 
maka tuirmai: 

Ligasaun ba 
kultura no 
maneira moris 
lokál nian 

Kurrikulu EF la’ós de’it kona-ba desportu sira. Jogu oioin, 
ezersísiu sira, no atividade book-an sira bele utiliza hodi 
atinje objetivu ba aprendizajen iha nivel hotu. EF promove 
dezenvolvimentu ba estudante sira-ne’ebé sei sai di’ak, 
respeita regra sira, hatene haka’as an, no orgullu ba sira-
nia an, sira-nia identidade, no sira-nia kultura. 

Ema nia 
dezenvolvimentu 
tomak 

Kurrikulu EF hakarak haburas gostu atu sai ema ne’ebé 
ativu no book an. No mós, EF sei ajuda hametin kualidade 
respeita-an no abilidade atu partisipa iha moris sosiál. 
Ajuda mós iha área hanoin krítiku (katak la fasil atu ema 
lohi), no mós hanorin atu koko halo buat ida nafatin, maski 

sente difisil. 

Kurrikulu ne’e koko atu hasa’e tan estudante sira-nia fiar-
an, no sai hanesan fundasaun ba sira atu sai ema ne’ebé 
ativu, saudavel, bele (no gosta) halo buat barak, no lori an 
ho dignidade.   

Kualidade di’ak 
ba prosesu 
ensinu-
aprendizajen 

Kurríkulu EF hako’ak estudante hotu no fó dalan ba sira 
atu sai di’ak, la halo diskriminasaun bazeia ba sira-nia 
abilidade ka sira-nia rekursu sira. Bele liga buat barak husi 
EF ho dixiplina seluk, no buat ne’ebé EF dezenvolve 
nu’udar abilidade sei ajuda bainhira estuda dixiplina seluk 
no sei ajuda iha moris aban-bainrua. 

 
Pontu importante hanorin nian 

Dixiplina EF nia estratéjia fó importánsia ba: 

¥ Gostu (sente di’ak atu halo) – Importante atu kria ambiente pozitivu hodi 
hatuur oportunidade boot ba ema atubele atinje kurríkulu EF nia objetivu. 

¥ Diversidade – Tuir loloos, estudante sira sei hetan atividade book-an, 
jogu, no desportu lokál sira oioin no mós husi kultura seluseluk. Kurríkulu 
EF hakarak atu evita foka sedu demais ba desportu balu de’it. 

¥ Hako’ak ema hotu (inkluzividade) – Atividade sira tenke halo ho maneira 
ne’ebé halo fasil ba estudante hotu atu tama. Tenke kria mekanizmu ba 
lisaun sira hodi garante katak mane no feto hetan oportunidade hanesan 
atubele partisipa iha atividade hotu-hotu. 

¥ Relevansia – Tenke hanorin abilidade no konseitu ne’ebé relasiona ho 
jogu no desportu sira-ne’ebé estudante sira halimar iha uma ka eskola. 

 

Estudante sira-ne’ebé presiza atensaun espesiál 

Labarik balu presiza atensaun espesiál atu garante katak sira-nia edukasaun 
bele la’o duni. Sira tenke hetan oportunidade atu sente gostu ne’ebé iha, 
kuandu sira tuir progresu EF nian. Estudante sira-ne’ebé presiza atensaun 
espesiál sei bele atinje objetivu balu bainhira manorin bele hanoin di’ak atu 
modifika lisaun nia lala’ok. Bele mós adapta ba maneira diferente ne’ebé sira 
bele uza hodi hatudu sira-nia aprendizajen. Manorin sira tenke enkoraja 
partisipasaun másimu no fornese oportunidade ba estudante hotu atubele 
hetan benefísiu husi programa EF.	

PONTU IMPORTANTE SIRA KONA-BA PEDAGOJIA 
 

Dalaruma, ita-nia prátika hanorin nian bele sala bainhira 
ita hanoin estudante sira hanesan balde mamuk ida-
ne’ebé hein ita enxe de’it. Maibé tuir loloos, 
 
Estudante ida-idak iha ninia matenek rasik ona! 
 
 

Se bainhira kurríkulu la iha ligasaun ho 
estudante sira-nia esperiénsia no moris, 

 
 

estudante sira sei hetan konfuzaun no la iha interese. 
 

Maibé, se bainhira kurríkulu iha ligasaun  
ho estudante sira-nia esperiénsia no moris, 

 
 

estudante sira sei hetan komprensaun no haksolok. 

Nune’e iha pontu importante balu ne’ebé bele ajuda estudante sira aprende di’ak liután 
hanesan tuirmai ne’e: 

 
1. Tenke liga informasaun foun ba estudante sira-nia esperiénsia, 

kultura, no moris loroloron nian. 
¥ Hatudu ezemplu Timór nian no uza rekursu no matenek lokál sira, no sasán 

simples no baratu ne’ebé estudante sira hatene ona. 
¥ Buka-hatene no rekoñese ida-idak nia matenek, talentu, no kbiit sira. 
¥ Envolve estudante sira-nia família ho másimu liuhosi komunikasaun entre 

manorin no família, eskola no família, no liuhosi Serbisu ba Uma.  

  Kria	
  

Avalia	
  

Analiza	
  
Esplika	
  

Komprende	
  
Hanoin-­‐hetan	
  ka	
  Dekór	
  

2. Enkoraja estudante hotu atu partisipa ho ativu no kriativu hodi 
aprende husi esperiénsia foun ne’e. 
¥ Fó oportunidade atu sira bele kaer, koko, observa, halo, no buka-hatene rasik, 

nu’udár indivíduu, iha pár, ka iha grupu laran.  
¥ Bainhira serbisu iha grupu, asegura katak ida-idak iha grupu bele partisipa ho 

ativu. 
 

 
 
 
 
 
 
 
 
 
 
 
 
 
 
 
 
 

                    Eskada partisipasaun Roger Hart nian (adaptadu) 

 
3. Manorin tenke halo pergunta barak no enkoraja estudante mós halo 

pergunta barak. 
¥ Hato’o pergunta oioin, inklui pergunta sira-ne’ebé nakloke [la iha resposta ida 

de’it] no sira-ne’ebé presiza hanoin iha nivel aas liu [la’ós hanoin-hetan de’it]. 
¥ Fó korajen ba estudante sira halo inkéritu, hato’o pergunta beibeik, buka-hatene 

duni, no mós atu ko’alia sai sira-nia pergunta no hanoin.  Hanesan ne’e sira bele 
aprende barak tan nafatin iha futuru. 

¥ Rona didi’ak sira-nia pergunta no uza sira-nia  
kuriozidade ne’e nu’udar oportunidade ne’ebé  
di’ak tebes iha prosesu aprendizajen. 

¥ Keta ta’uk se karik manorin seidauk hatene                                                
resposta ne’ebé loos. Bele dehan:  
“Ida-ne’e pergunta kapás; agora ita  
hotu bele hanoin to’ok kona-ba  
pergunta ne’e.” 

 
 

                                                                                          Eskema klasifikasaun husi Benjamin Bloom 
 

Ita labele para de’it iha nivel kraik; 
tenke buka sa’e ba leten iha nivel aprendizajen sira.  

Estudante hahú fahe 
desizaun ho adultu sira 

Adultu hahú fahe desizaun 
ho estudante sira 

Konsultadu no informadu 

Dezignadu maibé informadu 

Manipulasaun 

Estudante hahú no dirije 

Enfeite Partisipasaun 

Simbolizmu 

La’ós 
Partisipasaun 

Se karik estudante sira rona de’it no la partisipa ho ativu, sira karik bele 
hatene resposta sira agora; maibé aban-bainrua, sira bele haluha hotu. 

 
 

 
 
 
 
 
 
 
 
 
 
 
 

 
R = resposta 

 
Bainhira hahú ho pergunta sira no estudante sira partisipa ho ativu, 

abut sai maka’as no haburas matenek ba oin nafatin. 

SISTEMA FOUN HODI JERE SALA HANORIN 
 

Sistema foun Sistema tradisionál 
Sentradu ba estudante      
Manorin lidera atividade oioin ho klase 
hotu, grupu, pár, ka individuál, hodi 
envolve estudante sira hotu no liga 
konteúdu ba sira-nia esperiénsia. 
 

Estudante sira bele koko halo, husu, kaer,  
no buka-hatene rasik. 

Sentradu ba manorin 
Manorin ko’alia no fó informasaun ba estudante 
sira iha maneira ne’ebé estudante sira simu 
de’it hanesan balde mamuk ida-ne’ebé manorin 
presiza enxe. 
 

Estudante sira rona, kopia, dekór, no hein simu 
matenek husi manorin. 
 

Ambiente ne’ebé nakonu ho domin 
Manorin koñese, rona, gaba, no enkoraja 
ninia estudante sira hotu.  
 

Estudante sira bele espresa an no 
hamnasa, maibé tenke fó respeitu nafatin 
ba manorin no estudante sira seluk. 
 

Ambiente ne’ebé nakonu ho ta’uk 
Manorin fó orden no kastigu barak ba 
estudante sira. 
 

Estudante sira labele espresa an ka hamnasa 
tanba tenke rona de’it. Sira halo tuir regra sira 
tanba ta’uk kastigu. 

Demokrátiku 
Manorin no estudante sira halo regra no 
akordu sira hamutuk, iha toleránsia ba 
ideia oioin, no buka asaun ne’ebé justu. 
 

Manorin haree buat pozitivu no negativu 
iha estudante ida-idak. 

Autoritáriu 
Manorin de’it mak deside ideia no asaun sira-
ne’ebé di’ak no loos; nia deside regra no 
kastigu ba estudante sira. 
 

Manorin hafahe estudante sira ba sira-ne’ebé 
‘di’ak’ ka ‘aat’, ‘matenek’ ka ‘beik’.  
 

Dixiplina pozitivu [pasífiku] 
Manorin tuir regra no rotina sira ho 
konsisténsia. Nia haree perspetiva 
estudante nian hodi buka solusaun 
hamutuk, no nia ajuda estudante aprende 
husi ninia sala. 
 

Funsiona (efetivu) iha tempu naruk. 

Kastigu uza violénsia* 
Manorin mak kontrola 
estudante ho baku, 
hakilar, sadik, ku’u, 
dada tilun, nst. 
 

Funsiona (efetivu) 
iha tempu badak. 
	
  

Rezultadu:  
Estudante sira hotu aprende di’ak liu 
tanba sente hakmatek, bele fiar an, no 
hatene oinsá respeita ema seluk.  

Rezultadu:  
Estudante balu aprende di’ak no barak lae, 
maibé sira balu bele sente moe, ta’uk, hirus, ka 
laran-dodok. Sira mós aprende rezolve 
problema ho violénsia. 
 

 

* Tuir Kódigu Penál Timór nian, ema hotu ne’ebé halo krime sira hanesan kastigu fíziku, abuzu 
psikolójiku (ezemplu: tolok), ka asaun seksuál saida de’it ho labarik sira tinan 17 mai kraik, bele hetan 
kastigu iha tribunál. Manorin sira iha responsabilidade boot liu iha lei nia okos tanba sira mak 
responsavel ba labarik sira durante tempu eskola, no krime todan liu bainhira akontese ba ema ho otas 
17 mai kraik (haree Kódigu Penál, artigu °145, °146, °155, °171, °172 no °173.)  Ministériu Edukasaun 
iha prátika atu haruka manorin sira-ne’ebé halo krime ba tribunál, no mós halo asaun dixiplinár internu.  

Saida maka dixiplina pozitivu? 
Saida mak ha’u bele halo se ha’u labele baku*? 

 

1. Observa no analiza situasaun ho kalma.   
ü Buka komprende razaun ba hahalok estudante nian. Bele iha razaun oioin no 

importante buka hatene se karik bele. Hafoin ita bele deside se presiza ka lae 
asaun dixiplinár ida.  

ü Atu responde di’ak ba problema hahalok, ita presiza kalma. Dada iis naruk dala 3 
hafoin responde. Se nia la book estudante sira seluk, hein to’o klase remata hodi 
ko’alia ho estudante kona-ba ninia hahalok. 

ü Bainhira haree problema ki’ik, dala ruma bele evita problema sai boot ho asaun 
simples hanesan haruka labarik nakar hakbesik ita, ajuda ita, ka uza kómiku 
uitoan ho nia.  
 

2. Foka ba ajuda estudante rasik rezolve problema no aprende. 
ü Haree kada problema nu’udar oportunidade atu estudante 

sira bele aprende oinsá rezolve problema lahó violénsia. 
ü Husu ba estudante tansá nia halo nune’e no haruka nia 

halo reflesaun hodi hetan ideia ba solusaun. 
ü Hanoin hamutuk kona-ba solusaun ba tempu naruk, 

hanesan muda estudante nia tuur-fatin besik liu manorin.  
ü Buka tempu durante oras rekreiu nian ka depois oras 

eskola nian hodi ko’alia mamar no halo ligasaun di’ak. 
ü Ajuda estudante liuhosi haree, identifika, no enkoraja ninia hahalok di’ak. 
 

3. Halo no aplika regra sira ho konsisténsia, firme, no respeitu. 
ü Envolve estudante sira hotu iha prosesu halo regra, akordu, no planu ba 

konsekuénsia sira se ema hakotu regra. Halo iha semana dahuluk anu eskolár 
nian no fó hanoin beibeik durante anu eskolár.  

ü Halo tuir rasik regra no akordu sira. Manorin tenke sai modelu.  
ü Uza sistema avizu ba estudante sira-ne’ebé halo problema iha sala laran dala 

barak. Halo enkontru ho nia, no esplika regra sira no sistema dixiplina. 
  

4. Inklui ema seluk se presiza hodi rezolve problema. 
ü Ko’alia ho kolega manorin sira hodi bele fó apoiu ba malu no ajuda malu ho 

atividade Grupu Traballu Profesór (GTP). 
ü Liga ba família estudante nian atu bele fó apoiu ba malu hodi enkoraja estudante 

nia hahalok di’ak no hapara ka minimiza ninia hahalok aat, maibé la uza kastigu 
ho violénsia.  

ü Koko uza komité sira eskola nian hodi ajuda rezolve problema liuhosi hetan 
mentór ka estudante balu ne’ebé hatene ona fasilita mediasaun. 

ü Hili konsekuénsia sira-ne’ebé iha ligasaun ba hahalok ka bele ajuda rezolve 
problema duni.  

 
* Ka halo violénsia seluk hanesan sadik, ku’u, dada tilun, rakut fuuk, tafui, ameasa, baku ho ai-sanak, 
kastigu hakne’ak, hamriik iha loron manas, tolok, nst.  

RESPONSABILIDADE MANORIN NO ESKOLA NIAN  
BA ATENDE NESESIDADE ESTUDANTE SIRA-NIAN  

 

 

 

 

Ministériu Edukasaun iha kompromisu boot ida atu asegura EDUKASAUN INKLUZIVU. 
Realidade hatudu katak iha ita-nia eskola bele eziste fatór sira-ne’ebé la enkoraja 
labarik balu atu mai eskola, ka kontribui atu sira falta no husik eskola sedu liu. Manorin 
no administradór sira eskola nian iha knaar importante atu kria ambiente eskola nian 
ne’ebé bele simu no hanorin sira hotu. 

 

Prinsípiu 4 kona-ba inkluzaun 
1. Labarik hotu-hotu iha direitu atu  

aprende ho ninia maluk sira iha  
sira-nia eskola lokál. 

2. Labarik barak mak hetan  
problema ruma iha sira-nia moris; problema 
balu ultrapasa lalais no balun presiza apoiu 
nafatin. 

3. Labarik hotu-hotu bele aprende, maibé 
bainhira sira la bá eskola, oportunidade ba 
sira atu aprende mós menus tiha. 

4. Loke eskola ‘espesiál’ barabarak LA’ÓS 
solusaun tanba dala barak sira dook husi 
sira-nia uma no hadook sira husi sira-nia 
maluk. 

 

Favór haree 
ba ha’u-nia 

kbiit,  

la’ós de’it 
ha’u-nia 
dezafiu. 

Bainhira labarik ida ho nesesidade edukativu ne’ebé espesífiku atu tama iha imi-nia 
eskola, presiza atu tuir pasu sira hanesan tuirmai ne’e: 

 

1. Simu estudante ho ninia família no rekoñese ninia direitu ba edukasaun. 

2. Ko’alia ho estudante no ninia família atu komprende di’ak liután estudante nia 
nesesidade edukativu, ninia kapasidade no forsa sira, no problema ka obstákulu 
ruma ne’ebé bele mosu iha prosesu aprendizajen. 

3. Se estudante iha defisiénsia karik, avalia severidade husi defisiénsia ne’e; kuidadu 
atu labele foti kedas desizaun kona-ba saida maka estudante bele halo no labele 
halo. 

4. Dezenvolve relasaun serbisu-hamutuk nian ho família hodi bele identifika didi’ak no 
hato’o problema ruma ne’ebé bele akontese (bele mós inklui halo vizita ba uma). 
Ida-ne’e bele di’ak ba estudante hotu-hotu. 

5. Husu ba eskola, família, ka komunidade atu buka ema ne’ebé bele ajuda ita se 
kuandu la iha tempu atu haree ba nesesidade estudante nian. 

6. Halo kontaktu ho Unidade Edukasaun Inkluzivu iha Ministériu Edukasaun ka 
organizasaun sira ba setór defisiénsia nian hodi hetan asesu liután ba informasaun, 
apoiu, no materiál sira ba estudante. (Haree aneksu ho lista referénsia.) 

7. Halo mudansa iha ambiente eskolár hodi responde ba estudante nia problema 
partikulár ruma. (Haree tabela iha okos.) 

8. Enkoraja nafatin estudante atu esforsu an rasik, la hein ema seluk ruma mak halo 
ba nia. Rekoñese ninia abilidade sira no enkoraja nia atu halo to’o posibilidade 
ninian. 

 

Nesesidade tanba defisiénsia fíziku ladún presiza atu fó impaktu ba estudante nia 
abilidade hanoin no aprende, maibé se la fó apoiu karik, sira ho defisiénsia fíziku bele 
mós dezenvolve sira-nia difikuldade iha prosesu aprendizajen. Atu tulun ida-ne’e, 
estudante sira tenke iha apoiu liuhosi ajustamentu no tulun sira seluk. Importante atu 
hanoin no halo planu didi’ak hodi asegura katak ajustamentu sira-ne’e mak apropriadu 
no la aumenta tan problema sira. (Ezemplu: Kria asesu dalan ba estudante ne’ebé ho 
kadeira-roda hodi bele sa’e, nune’e labele halo aas liu.) 

Defisiénsia Opsaun ruma hodi fó apoiu ka ajustamentu 

Matan la haree 

 ¥ Haree severidade ba ninia matan la haree 
ne’e uza buat simples hanesan prova vizuál 
iha sorin 

¥ Haruka nia tuur besik kuadru 
¥ Kopia livru ho letra boot liu ba nia 
¥ Treinu atu uza Braila no sasán sira hodi lee 

no hodi hakerek 
¥ Fó régua ba nia hodi tau iha fraze nia okos 

atu ajuda nia lee 

Tilun la rona 

 

  

¥ Haruka nia tuur besik kuadru 
¥ Minimiza barullu iha sala hanorin nian 
¥ Aprende linguajen-sinál (dadalek-tadak) balu  
¥ Buka ema atu ajuda interpreta 
¥ Uza sasán simples hanesan iha dezeñu iha 

sorin hodi ajuda nia rona 

Ibun la ko’alia 
klaru no moos 

 

¥ Fó tempu tan atu ajuda nia dezenvolve 
abilidade ko’alia nian 

¥ Repete atividade kona-ba son sira 
¥ Hananu, toka múzika, no haruka nia tuir 

hananu no halo movimentu isin-lolon nian 

La bele uza 
liman ho 
másimu            

¥ Uza sasán simples ne’ebé bele halo hodi 
ajuda atu kaer lapis no lapizeira (hanesan 
ezemplu iha sorin)  

¥ Dalaruma bele haruka estudante ko’alia sai 
duké hakerek  

La bele uza 
ain ho másimu 

 

¥ Organiza kadeira-roda, halo odamatan luan, 
no modifika dalan no fasilidade hariis-fatin 
nian 

Nesesidade espesífiku seluk ba prosesu aprendizajen inklui ba kondisaun jenétiku 
ka intelektuál ne’ebé halo estudante iha difikuldade atu aprende lalais ka atu fó 
atensaun ba asuntu ho di’ak. Inklui mós bainhira estudante nia kakutak kahur letra ka 
númeru tun-sa’e ka nia hetan susar atu kopia forma ruma.  
 
Estudante sira ho nesesidade edukativu sira-ne’e iha difikuldade espesífiku ba aprende. 
Dalaruma sira labele atinje to’o hanesan nivel ne’ebé estudante sira seluk iha, maibé 
manorin tenke rekoñese katak estudante hotu bele iha progresu. Manorin tenke sukat 
sira-nia progresu haree ba sira-nia kapasidade uluk kompara ho agora.  Dalaruma, 
maski sira enfrenta problema ruma iha área ida, sira hatudu matenek estraordináriu iha 
área seluk.  
	
  

Nesesidade 
edukativu 

Apoiu no ajustamentu ne’ebé posivel 

Dezafiu fó 
atensaun 

 

¥ Hamenus barullu sira 
¥ Fó tarefa klase nian ba estudante ne’ebé 

envolve muda ka la’o bá-mai ho objetivu 
¥ Taka oráriu ohin nian klaru iha kuadru, atu 

nia bele tuir no sukat tempu 

Difikuldade 
emosaun 
relasiona ho 
trauma 

 

¥ Fó konsellu no komprensaun 
¥ Oferese terapia uza arte, ajuda ho 

rekuperasaun 
¥ Reforsa ninia hahalok pozitivu sira  

Dezafiu ho 
tendénsia ba 
hahalok 
negativu 

 

¥ Halo akordu kona-ba hahalok ho 
estudante 

¥ Estabelese maneira hodi sukat ninia 
hahalok loroloron nian 

¥ Fó tarefa klaru ba nia 
¥ Rekoñese ninia hahalok pozitivu bainhira 

iha 

Difikuldade ba 
aprende lee; 
dizleksia 
 

 

¥ Fó aula privada 
¥ Fó régua atu nia bele tau iha fraze nia 

okos hodi ajuda lee 
¥ Haruka nia tau kór espesiál ka tau kabuar 

ba liafuan importante sira 
¥ Apresia ninia abilidade no matenek 
¥ Adapta ezame ne’ebé ajustu ba ninia 

kondisaun  
¥ Uza plastisina ka tahu hodi halo 

vizualizasaun kona-ba letra no liafuan balu 
ne’ebé susar atu hanoin ho imajen 

